
Þakkarorð	  
	  
Þessi	   rannsókn	   er	   lokaverkefni	   mitt	   fyrir	   BA-‐gráðu	   í	   félagsfræði	   við	   Félags-‐	   og	  

mannvísindadeild	   Háskóla	   Íslands.	   Leiðbeinandi	   minn	   við	   rannsóknina	   var	   Viðar	  

Halldórson.	   Ég	   þakka	   honum	   gott	   samstarf	   og	   góðar	   ábendingar.	   Ég	   vil	   þakka	  

viðmælendum	   mínum	   fyrir	   að	   gefa	   af	   tíma	   sínum	   þrátt	   fyrir	   annríki	   og	   bregðast	  

undantekningalaust	   jákvætt	  við	  bón	  minni	  um	  þátttöku	  þeirra	   í	   rannsókinni.	  Þá	  vil	  ég	  

þakka	   fjölskyldu	   minni	   og	   tengdafjölskyldu	   fyrir	   aðstoðina	   með	   dótturina	   í	   gegnum	  

námið	  og	  sérstaklega	  vil	  ég	  þakka	  unnusta	  mínum	  fyrir	  allan	  stuðninginn,	  hvatninguna	  

og	  síðast	  en	  ekki	  síst	  fyrir	  að	  hafa	  alltaf	  trú	  á	  mér.	  Að	  lokum	  færi	  ég	  Angantý	  Einarssyni	  

bestu	  þakkir	  fyrir	  yfirlestur	  og	  góðar	  ábendingar.	  

Útdráttur	  

Íþróttir	  eru	  stór	  hluti	  af	  menningu	  margra	  Íslendinga	  og	  afrek	  íþróttafólksins	  okkar	  hafa	  

alla	   jafnan	   jákvæð	   áhrif	   á	   þóðarsálina	   og	   sameinar	   landsmenn	   oft	   á	   tíðum.	  

Íþróttaþátttaka	   barna	   og	   ungmenna	   byggir	   gjarnan	   á	   stuðningi	   foreldra,	   bæði	  

fjárhagslegum	  og	  andlegum.	  Þegar	  markmiðin	  eru	  að	  ná	  góðum	  árangri	  í	  íþróttum	  eru	  

margir	  þættir	  sem	  spila	   inn	   í	  það	  ferli.	  Hlutverk	  foreldra	  er	  viðmikið	  og	  er	  talið	  skipta	  

sköpum	   fyrir	   íþróttaþátttöku	   og	   árangur.	   Markmið	   verkefnisins	   er	   að	   skoða	   hvert	  

hlutverk	  foreldra	  er	  í	  árangri	   íþrótta.	  Gerð	  var	  rannsókn	  með	  eigindlegri	  aðferðafræði	  

þar	  sem	  tekin	  voru	  viðtöl	  við	  fjóra	  einstaklinga	  sem	  öll	  eiga	  það	  sameiginlegt	  að	  hafa	  

náð	  mjög	  góðum	  árangri	   í	   íþróttum,	  spilaði	  undir	  merkjum	  Íslands	   í	  sinni	   íþróttagrein	  

og	   haft	   atvinnu	   af	   íþróttaiðkuninni.	   Helstu	   niðurstöður	   benda	   til	   þess	   að	   stuðningur	  

foreldra	  spili	  stórt	  hlutverk	  í	  árangri	  einstaklinganna	  í	  íþróttum.	  Öll	  voru	  þau	  sammála	  

um	  að	  foreldrar	  þeirri	  eigi	  mikinn	  þátt	  í	  árangri	  þeirra.	  

1.	  Inngangur	  

Íþróttir	   skipa	   stóran	   þátt	   í	   lífi	   margra	   Íslendinga	   sem	   taka	   þar	   með	   þátt	   í	   íslensku	  

samfélagi	   á	   uppbyggilegan	   máta	   (Menntamálaráðuneytið,	   2006).	   Íþróttir	   eru	  

mikilvægur	  þáttur	   fyrir	   félagslega	  og	  persónulega	  uppbyggingu	  og	  þroska	  einstaklings	  

(Menntamálaráðuneytið,	  2006).	  Að	  auki	  eru	  þær	  fastur	  liður	  í	  skipulögðu	  uppeldis-‐	  og	  

skólastarfi	   (Þórólfur	   Þórlindsson,	   Þorlákur	   Karlsson	   og	   Inga	   Dóra	   Sigfúsdóttir,	   1994).	  

Þar	  af	  leiðandi	  getum	  við	  flest	  látið	  okkur	  varða	  íþróttaiðkun	  barna	  og	  ungmenna	  enda	  

getur	  skipulagt	  íþróttastarf	  verið	  mikilvægt	  fyrir	  velferð	  þeirra	  og	  litið	  er	  á	  íþróttastarf	  

sem	  mikilvægan	  þátt	  í	  uppeldi	  barna	  (Þórólfur	  Þórlindsson	  o.fl.,	  1994).	  

	  	  	  	  	  	  	  	  	  	  Hlutverk	   foreldra	   í	   íþróttaþátttöku	   og	   árangri	   barna	   getur	   verið	   margþætt	   og	  

flókið.	   Fjölskyldan	   spilar	   oft	   á	   tíðum	   stórt	   hlutverk	   í	   íþróttafélagsmótun	   barna.	   Hún	  

hefur	   áhrif	   á	   aðgang	   þeirra	   að	   íþróttum	   sem	   og	   afstöðu	   gagnvart	   afrekum	   (Kanters,	  

Bocarro	   og	   Casper,	   2008).	   Þegar	   fram	   líða	   stundir	   reiða	   börnin	   sig	   á	   stuðning	  

fjölskyldunnar.	   Fjölskyldan	   er	   talin	   vera	   lykilaðili	   í	   því	   að	   ala	   upp	   afreksíþróttamann	  

(Kay,	  2000)	  og	  það	  skiptir	  höfuðmáli	  sem	  foreldri	  að	  vera	  til	  staðar	  fyrir	  þau	  og	  hvetja	  í	  

blíðu	  og	  stríðu	  (Kanters	  o.fl.,	  2008;	  Sigurður	  Ragnar	  Eyjólfsson,	  2012).	  

	  	  	  	  	  	  	  	  	  	  Þegar	   einstaklingar	   ná	   góðum	  árangri	   í	   íþróttum	  og	   verða	   jafnvel	   atvinnumenn	  

liggur	  almennt	  mikil	  vinna	  að	  baki	  slíkum	  árangri.	  Oft	  eru	  margir	  þættir	  sem	  spila	  inn	  í	  

þetta	   ferli	   og	   á	   yngri	   árum	   geta	   foreldrar	   skipað	   viðamikið	   hlutverk.	   Foreldrar	   þurfa	  

oftar	   en	   ekki	   að	   leggja	   á	   sig	   töluverðan	   fórnakostnað	   til	   þess	   að	   styðja	   við	   bakið	  

börnum	   sínum	   í	   þeirri	   þróun	   að	   verða	   afreksíþróttamanneskjur	   (Kay,	   2000).	   Bæði	   á	  

Íslandi	   og	   á	   heimsvísu	   eru	   þó	   nokkur	   dæmi	   þess	   að	   systkyni	   nái	   góðum	   árangri	   í	  

íþróttum	  og	  það	  vekur	  upp	  spurningar	  um	  hvort	  eitthvað	  öðruvísi	   liggi	  að	  baki	  þeirra	  

uppeldi	   varðandi	   hlutverk	   og	   þátt	   foreldra	   í	   árangri.	   Dæmi	   um	   slíkt	   er	   árangur	  

tennissystrana	   Serena	   og	   Venus	   Williams	   og	   bræðranna	   Kevin-‐Prince	   og	   Jerome	  

Boateng	  sem	  báðir	  hafa	  spilað	  með	  nokkrum	  af	  stærstu	  knattspyrnuliðum	  heims.	  Hér	  á	  

landi	   eru	   nokkur	   frækin	   íþróttasystkini	   sem	  hampað	  hafa	   fjölmörgum	  meistaratitlum	  

og	  gert	  garðinn	  frægan	  á	  Íslandi,	  erlendis	  og	  með	  landsliðum.	  Ólafur,	  Jón	  Arnór,	  Eggert	  

og	   Stefanía	   Stefánsbörn	  eru	  gott	  dæmi	  um	  það	  og	  áhugavert	   er	   að	  þau	  hafa	  öll	   náð	  

góðum	  árangri	  hver	  í	  sinni	  íþróttagrein	  og	  eiga	  öll	   landsliðsferil	  að	  baki.	  Ólafur	  og	  Jón	  

Arnór	  hafa	  náð	  þeim	  árangri	  að	  hafa	  hlotið	  kosningu	  um	  íþróttamann	  Íslands.	  Ásthildur	  

og	  Þóra	  Helgadætur	  eiga	  báðar	  langan	  feril	  að	  baki	  í	  atvinnumennsku	  í	  knattspyrnu	  og	  

með	   landsliðinu.	   Þá	   hafa	   systurnar	  Hrafnhildur,	  Dagný,	  Drífa	   og	  Rebekka	   Skúladætur	  

náð	  góðum	  árangri	  í	  handbolta	  og	  hafa	  þær	  allar	  spilað	  undir	  merkjum	  Íslands.	  	  

	  	  	  	  	  	  	  	  	  	  Í	  þessari	  rannsókn	  verður	  einblínt	  á	  þá	  einstaklinga	  sem	  náð	  hafa	  góðum	  árangri	  í	  

íþróttum	  og	  hlutverk	  foreldra	  þeirra.	  Í	  ljósi	  þess	  að	  margar	  fyrri	  rannsóknir	  hafa	  einblínt	  

á	  hlutverk	  foreldra	  í	  íþróttaþátttöku	  barna	  þá	  er	  áhugavert	  skoða	  hver	  þáttur	  þeirra	  er	  í	  

árangri	   barna	   sinna	   í	   íþróttum.	   Markmið	   þessarar	   rannsóknar	   er	   að	   skoða	   hlutverk	  

foreldra	   í	  árangri	  barna	  sinna	   í	   íþróttum,	   leitast	  verður	  við	  að	  svara	  hvað	  það	  er	  sem	  

skiptir	   börnin	  máli	   varðandi	   stuðning	   foreldra	   sinna,	   í	   hvaða	   formi	   hvatningin	   er	   og	  

hver	  lykillinn	  að	  árangrinum	  geti	  verið.	  

	  

2.	  Kenningarleg	  nálgun	  

Félagsfræðingurinn	   Pierre	   Bourdieu	   setti	   fram	   hugtakið	   habitus	   sem	   hann	   skilgreinir	  

sem	   félagslega	   huglægni	   (e.	   socialised	   subjectivity).	   Hann	   vill	   meina	   að	   það	   sem	   við	  

gerum	  og	  hugsum	  sem	  einstaklingar	  endurspegli	  félagslegan	  veruleika	  okkar.	  Langanir,	  

hugsanir	  og	  áhugi	  einstaklinga	  eiga	  sér	  félagslegar	  rætur	  og	  sá	  habitus	  sem	  þeir	  búa	  yfir	  

gerir	   þeim	   kleift	   að	   taka	   rökréttar	   ákvarðanir	   fljótt	   og	   örugglega,	   án	   umhugsunar.	  

(Guðbjörg	  Vilhjálmsdóttir,	  2005).	  Hugtakið	  Habitus	  er	  lærð	  hegðun	  fólks	  úr	  félagslegum	  

aðstæðum.	  Við	  fáum	  ekki	  habitus	  í	  vöggugjöf,	  heldur	  ávinnum	  við	  okkur	  það.	  Dæmi	  um	  

það	  er	  barn	  sem	  elst	  upp	  í	  fjölskyldu	  sem	  er	  listræn.	  Það	  barn	  er	  mun	  líklegra	  til	  að	  hafa	  

áhuga	  á	  list	  og	  læra	  að	  meta	  hana	  (Crossley,	  2001).	  Ef	  við	  yfirfærum	  þetta	  yfir	  á	  íþróttir	  

þá	  er	  líklegra	  að	  barn	  sem	  elst	  upp	  í	  fjölskyldu	  þar	  sem	  íþróttir	  eru	  mikið	  stundaðar	  og	  

áhugi	  er	  mikill,	  hafi	  áhuga	  á	  íþróttum,	  stundi	  þær	  og	  nái	  jafnvel	  góðum	  árangri.	  

	  	  	  	  	  	  	  	  	  	  Sýnt	  hefur	  verið	  fram	  á	  að	  það	  hafi	  gott	  gildi	  fyrir	  einstaklinga	  sem	  og	  samfélagið	  

að	  íþróttir	  séu	  stundaðar.	  Virknikenningar	  vísa	  í	  þá	  hugmynd	  að	  samfélagið	  sé	  skipulagt	  

kerfi	   sem	   samanstandi	   af	   mörgum	   hlutum	   og	   hver	   hlutur	   hafi	   sitt	   hlutverk.	   Til	   að	  

viðhalda	  þessu	  kerfi	  þurfa	  þessir	  hlutir	  að	  haldast	  saman	  og	  tengjast	  sín	  á	  milli	  vegna	  

sameiginlegra	   gilda	   og	   félagslegra	   formgerða.	  Mikilvægustu	   félagslegu	   formgerðirnar	  

eru	   félagslegar	   stofnanir	   samfélagsins,	   eins	   og	   fjölskyldan,	   menntakerfið,	   íþróttir,	  

tómstundir,	  fjölmiðlar,	  stjórnmál,	  hagkerfið	  og	  trúarbrögð.	  Þannig	  eru	  íþróttir	  félagsleg	  

stofnun	   og	   þjóna	   ákveðnum	   tilgangi	   í	   samfélaginu.	   Þær	   hafa	   sín	   hlutverk	   og	  

samfélagslegt	  gildi	  og	  stuðla	  þannig	  að	  stöðugleika	  og	  skipulagi	  í	  samfélaginu.	  Í	  gegnum	  

íþróttir	   temur	   fólk	   sér	   æskileg	   viðmið	   og	   gildi	   sem	   það	   síðan	   tekur	   með	   sér	   út	   í	  

samfélagið	  (Coakley	  og	  Pike,	  2009).	  Íþróttir	  öðlast	  sín	  táknrænu	  gildi	  frá	  nálægðinni	  við	  

samfélagið	  og	  með	  sínum	  hefðbundnu	  og	  menningarlegu	  gildum	  og	  normum	  myndast	  

félagslegt	  kerfi	  íþrótta	  (Weiss,	  2001).	  

	  	  	  	  	  	  	  	  	  	  Samkvæmt	   virknikenningunni	   eru	   íþróttir	   vinsælar	   í	   samfélaginu	   vegna	   þess	   að	  

þær	   viðhalda	   gildum	   sem	   styðja	   við	   stöðugleika,	   skipulag	   og	   reglu	   í	   félagslífinu.	   Í	  

Bretlandi	  er	  t.d	  talið	  að	  íþróttir	  séu	  vinsælar	  vegna	  þess	  að	  þær	  kenna	  fólki	  að	  líða	  vel	  í	  

þeim	  verkefnum	  sem	   innihalda	  keppni,	   liðsheild	  og	  markmiðasetningu	  undir	   leiðsögn	  

fullorðins	  einstaklings	  (Coakley	  og	  Pike,	  2009).	  

	  	  	  	  	  	  	  	  	  	  Íþróttir	  eru	  ekki	  aðeins	  bundnar	  við	  ákveðna	  hópa	  samfélagsins,	  heldur	  eiga	  allir	  

að	  geta	  nýtt	  sér	  þær.	  Íþróttir	  geta	  haft	  góð	  áhrif	  á	  aðra	  þætti	   í	   lífi	  fólks.	  Til	  að	  mynda	  

geta	  þau	  gildi	   sem	  einstaklingar	   læra	   í	   íþróttum	  haft	   jákvæð	  áhrif	  á	  námsárangur.	  Þá	  

getur	  árangur	  í	  íþróttum	  haft	  hvetjandi	  áhrif	  á	  einstaklinga	  þar	  sem	  viðurkenningin	  fyrir	  

árangri	  getur	  gefið	  þeim	  sjálfstraust	  sem	  getur	  leitt	  til	  þess	  að	  þau	  nái	  árangri	  á	  öðrum	  

sviðum	  í	  lífinu	  (Hansons	  og	  Kraus,	  1998).	  	  

	  	  	  	  	  	  	  	  	  	  Samkvæmt	  virknikenningum	  hafa	   íþróttir	  því	   jákvæð	  áhrif	   á	  börn	  og	  ungmenni,	  

sérstaklega	   þegar	   kemur	   að	   árangri.	   Foreldrar	   geta	   haft	   áhrif	   á	   val	   íþróttagreina	   og	  

árangur.	  Þá	  getur	  árangur	  íþróttum	  haft	  jákvæð	  áhrif	  á	  aðra	  þætti	  í	  lífinu.	  

	  

3.	  Fræðileg	  umfjöllun	  og	  fyrri	  rannsóknir	  

3.1	  Íþróttaþátttaka	  og	  uppeldisleg	  gildi	  

Íþróttir	   skipa	   stóran	   sess	   í	   lífi	   íslenskra	   ungmenna.	   Það	   er	   því	   nauðsynlegt	   að	   líta	   á	  

íþróttastarf	  sem	  mikilvægan	  þátt	  í	  uppeldi	  enda	  getur	  skipulagt	  íþróttastarf	  skipt	  miklu	  

máli	  fyrir	  velferð	  barna	  og	  unglinga.	  Ungmenni	  stunda	  íþróttir	  vegna	  ánægjunnar	  sem	  

þau	   hljóta	   af	   leiknum	   og	   vegna	   félagsskaparins.	   Íþróttaþátttaka	   þeirra	   mótar	   tengsl	  

þeirra	  við	  jafningjana	  (Þórólfur	  Þórlindsson	  o.fl.,	  1994).	  

	  	  	  	  	  	  	  	  	  	  Ýmis	   gögn	   benda	   til	   þess	   að	   veruleg	   aukning	   hafi	   orðið	   í	   íþróttaiðkun	   íslenskra	  

ungmenna	   og	   eru	   börn	   og	   ungmenni	   langfjölmennasti	   hópurinn	   innan	  

íþróttahreyfingarinnar.	  Nú	  til	  dags	  hefur	  fólk	  mun	  jákvæðari	  hugmyndir	  til	  íþrótta	  sem	  

m.a.	  skýra	  þessa	  aukningu.	  Ýmsir	  aðilar	  virðast	  hafa	  gert	  sér	  grein	  fyrir	  því	  að	  hægt	  er	  

að	   nýta	   íþróttastarf	   til	   að	   kenna	   einstaklingum	   að	   verða	   betri	   og	   árangursríkari	  

samfélagsþegnar	   (Viðar	  Halldórsson,	   2014).	   Í	   íþróttastarfi	   er	   lögð	   áhersla	   á	   gildi	   sem	  

geta	  haft	  áhrif	  hegðun	  og	  viðhorf	  ungs	  fólks.	  Því	  lykilhlutverki	  gegna	  þjálfarar,	  foreldrar	  

og	  leiðbeinendur	  barna	  og	  ungmenna.	  Leggi	  þeir	  áherslu	  á	  heilbrigt	  líferni,	  heiðarleika	  

og	  góða	  framkomu	  verður	  heislufarslegt	  og	  uppeldislegt	  gildi	  íþróttastarfsins	  meira	  en	  

ella	   (Jowett	   og	   Cramer,	   2010;	   Þórólfur	   Þórlindsson	   o.fl.,	   1994).	   Auk	   þess	   eykur	  

íþróttaþátttaka	  félagslegan	  og	  líkamlegan	  þroska	  barna	  (Coakley	  og	  Pike,	  2009).	  

	  	  	  	  	  	  	  	  	  	  Hér	   á	   landi	   er	   öflugt	   íþróttastarf.	   Á	   árinu	   2012	   voru	   skráðir	   iðkendur	   innan	  

íþróttafélaga	  ÍSÍ	  86	  þúsund	  einstaklingar.	  Rétt	  tæplega	  helmingurinn	  eða	  47%	  þessara	  

einstaklinga	   voru	   15	   ára	   og	   yngri	   (Íþrótta-‐	   og	   Ólympíusamband	   Íslands,	   2013).	   Til	  

samanburðar	   nam	   fjöldi	   Íslendinga	   15	   ára	   og	   yngri	   alls	   22%	   af	   heildarmannfjölda	   á	  

árinu	  2012	  og	  hlutfallið	  er	  svipað	  ef	  aldurshópurinn	  4	  ára	  og	  yngri	  og	  55	  ára	  og	  eldri	  eru	  

undanskildir	   (Hagstofa	   Íslands,	   2015a,	   2015b).	   Íþróttaþátttaka	   barna	   á	   Íslandi	   er	   því	  

nokkuð	   há	   sem	   gæti	   m.a.	   orsakast	   af	   velsæld,	   tíðaranda,	   áherslum	   stjórnvalda,	  

menntastofnana	  og	  fjölskyldna	  á	  mikilvægi	  íþrótta.	  

	  	  	  	  	  	  	  	  	  	  Reynsla	  og	  rannsóknir	  sýna	  að	  íþróttaiðkun	  ungmenna	  geti	  styrkt	  fjölskyldubönd	  

en	  hún	  getur	  líka	  búið	  til	  vandamál	  (Coakley	  og	  Pike,	  2009).	  Það	  getur	  verið	  varasamt	  

fyrir	   foreldra	   að	   reyna	   að	   upplifa	   sína	   gömlu	   íþróttadrauma	   í	   gegnum	   börnin	   sín	  

(Íþrótta-‐	  og	  Ólympíusamband	  Íslands,	  1997).	  Foreldrar	  mega	  ekki	  vera	  með	  óraunhæfa	  

drauma	  um	  að	  barnið	  verði	  afreksmanneskja	  í	  íþróttum.	  Þau	  þurfa	  að	  fá	  að	  finna	  sinn	  

farveg	  og	  velja	  sjálf	  hvaða	  braut	  þau	  feta	  (Viðar	  Halldórsson,	  2006).	  

	  	  	  	  	  	  	  	  	  	  	  Tilgangur	   íþrótta	   fyrir	   samfélagið	   er	   að	   efla	   gildi	   og	   samkennd	   í	   samfélaginu.	  

Íþróttir	   eru	  álitnar	   góðar	   fyrir	  börn	  og	  ungmenni	   vegna	  þess	  að	  með	   íþróttaþátttöku	  

þeirra	  eykst	  félagslegur	  og	  líkamlegum	  þroski	  (Coakley	  og	  Pike,	  2009).	  

	  	  	  	  	  	  	  	  	  	  Á	  seinni	  hluta	  20.	  aldar	  jókst	  íþróttaþátttaka	  barna	  og	  ungmenna	  jafnt	  og	  þétt.	  Til	  

þess	  að	  efla	  börn	  líkamlega,	  félagslega	  og	  hugarfarslega	  hafa	  foreldrar	  í	  auknum	  mæli	  

ákveðið	   að	   senda	   börn	   sín	   í	   skipulagt	   íþróttastarf	   í	   umsjá	   fullorðinna	   þjálfara	   (Viðar	  

Halldórsson,	   2014). Í	   íþróttastarfi	   læra	   börn	   og	   ungmenni	   góð	   uppeldisleg	   gildi.	   Þau	  

læra	  að	  bera	  virðingu	  fyrir	  öðrum,	  koma	  vel	  fram	  við	  andstæðinginn	  og	  dómarann.	  Þau	  

læra	  jafnframt	  reglur,	  aga,	  samvinnu,	  jafnrétti,	  heiðarleika	  og	  hvernig	  eigi	  að	  ná	  árangri	  

og	  taka	  ósigrum	  (Coakley	  og	  Pike,	  2009). 

	  	  	  	  	  	  	  	  	  	  Hvatt	  er	  til	  þess	  að	  börn	  og	  ungmenni	  taki	  þátt	  í	  íþróttum	  eftir	  skóla	  með	  því	  að	  

hafa	   hefðbundið	   skólastarf	   nátengt	   skipulögðu	   íþróttastarfi.	   Hér	   á	   landi	   eru	   börn	   og	  

ungmenni	   styrkt	   fjárhagslega	   af	   hlutaðeigandi	   sveitarfélagi	   til	   íþróttaþátttöku.	   Þá	   er	  

talið	  sérstaklega	  mikilvægt	  að	  nýir	  Íslendingar	  og	  innflytjendur	  taki	  þátt	  í	  íþróttastarfi	  til	  

þess	   að	   aðlagast	   íslensku	   samfélagi	   og	   menningu	   þess.	   Til	   þess	   að	   mæta	   þessum	  

fjölbreyttu	  þörfum	  samfélagsins	  urðu	  til	  störf	  íþróttafélaga	  á	  seinni	  hluta	  20.	  aldar	  og	  í	  

ljósi	   þess	   er	   hægt	   líta	   á	   íþróttir	   sem	   hluta	   af	   uppeldisstofnun	   samfélagsins	   (Viðar	  

Halldórsson,	  2014).	  

	  	  	  	  	  	  	  	  	  	  Íþróttir	   skipa	   mikilvægt	   hlutverk	   í	   persónulegri	   uppbyggingu	   og	   þroska	  

einstaklingsins	  og	  til	  að	  börn	  geti	  tekist	  á	  við	  áskoranir	  sem	  munu	  verða	  á	  vegi	  þeirra	  í	  

framtíðinni	   þarf	   að	   búa	   þeim	   heilbrigt	   veganesti	   fyrir	   lífið	   með	   hæfilegri	   og	   nægri	  

líkamlegri	   áreynslu.	   Það	   leikur	   enginn	   vafi	   á	   því	   að	   íþróttir	   og	   almenn	   hreyfing	   er	  

ótvíræð	  og	  ómissandi	  forvörn	  (Menntamálaráðuneytið,	  2006).	  Regluleg	  hreyfing	  bætir	  

heilsu	   og	   vellíðan	   ásamt	   því	   að	   stuðla	   að	   góðum	   gildum	   sem	   eru	   einstaklingum	   og	  

samfélaginu	  til	  framdráttar	  (Coakley	  og	  Pike,	  2009).	  	  

	  	  	  	  	  	  	  	  	  	  Þátttaka	  ungmenna	  í	  skipulögðu	  íþróttastarfi	  minnkar	  líkurnar	  á	  því	  að	  þau	  leiðist	  

út	   í	   frávikshegðun.	  Ungmenni	  sem	  iðka	  reglulega	   íþróttir	  eru	  ólíklegri	  til	  þess	  að	  sýna	  

neikvætt	   atferli	   en	   jafnaldrar	   þeirra.	   Íþróttastarf	   í	   umsjá	   ábyrgra	   aðila	   á	   borð	   við	  

kennara	   og	   foreldra	   er	   talið	   hafa	  mikið	   forvarnargildi	   gegn	   frávikshegðun	   á	   borð	   við	  

afbrot,	   ofbeldi	   og	   vímuefnaneyslu.	   Einnig	   hefur	   íþróttaþátttaka	   jákvæð	   áhrif	   á	  	  

námsárangur,	   líðan,	   sjálfsvirðingu	   og	   líkamsmynd	   (Hera	   Hallbera	   Björnsdóttir,	   Stefán	  

Hrafn	   Jónsson,	   Bryndís	   Björk	   Ásgeirsdóttir,	   Inga	   Dóra	   Sigfúsdóttir	   og	   Jón	   Sigfússon,	  

2003;	   Íþrótta-‐	  og	  Ólympíusamband	   Íslands,	  1997).	  Ungmenni	  sem	  stunda	  skipulagðar	  

íþróttir	  innan	  íþróttafélaga	  eru	  jafnframt	  ólíklegri	  til	  þess	  að	  neyta	  áfengis	  ef	  þau	  eru	  í	  

góðum	   tengslum	   við	   foreldra	   sína	   (Viðar	   Halldórsson,	   Þórólfur	   Þórlindsson	   og	   Inga	  

Dóra	   Sigfúsdóttir,	   2012).	   Foreldrar	   gegna	   mikilvægu	   hlutverki	   í	   forvarnarstarfi	   fyrir	  

börnin	  sín	  og	  það	  er	  því	  mikilvægt	  sem	  uppalandi	  að	  gefa	  börnunum	  sínum	  áhugaverð	  

og	   næg	   tækifæri	   til	   þess	   að	   stunda	   hreyfingu	   og	   stuðla	   þannig	   að	   heilbrigðum	   lífstíl	  

(Menntamálaráðuneytið,	   2006).	   Þau	   ungmenni	   sem	   stunda	   skipulagt	   íþróttastarf	   eru	  

betur	  á	  sig	  komin	  líkamlega,	  þeim	  líður	  betur	  í	  skóla	  og	  gengur	  betur	  í	  skóla,	  þjást	  síður	  

af	  sálvefrænum	  einkennum,	  hafa	  meiri	  sjálfsvirðingu,	  eru	  lífsglaðari,	  borða	  hollari	  mat	  

og	  nota	  síður	  vímuefni	  (Þórólfur	  Þórlindsson,	  o.fl.,	  1994).	  

	  	  	  	  	  	  	  	  	  	  Ýmsar	  ástæður	  eru	  taldar	  fyrir	  þátttöku	  fólks	   í	   íþróttum;	  m.a	  að	  sýna	  færni	  sína	  

sem	   fullnægir	   þörfinni	   að	   vera	   einhvers	   virði	   og	   að	   njóta	   félagsskapar	   sem	   fullnægir	  

þeirri	  þörf	  að	  tilheyra	  einhverjum	  hópi,	  þ.e.	  óskin	  um	  að	  vera	  hluti	  af	   liðsheild.	  Þessir	  

einstaklingar	   vilja	   tilheyra	   hópi	   sem	   gefur	   þeim	   viðurkenningu	   og	   þátttaka	   þeirra	  

takmarkast	  meira	  og	  minna	  við	  þá	  viðurkenningu	  og	  tengingu	  við	  aðra.	  Þeir	  sætta	  sig	  

jafnvel	  við	  að	  sitja	  á	  varamannabekknum	  í	  keppni	  og	  heiður	  og	  frægð	  er	  ekki	  það	  sem	  

þessir	  einstaklingar	  eru	  að	   sækjast	  eftir	   (Gjerset,	  Haugen	  og	  Holm,	  1995/1998).	   Flest	  

börn	  og	  ungmenni	  sækjast	  eftir	  þátttöku	  í	  íþróttum	  vegna	  félagslegra	  þátta	  á	  borð	  við	  

það	   að	   vilja	   vera	   hluti	   af	   hóp,	   eyða	   tíma	  með	   vinum	   sínum	   og	   fá	   viðurkenningu	   frá	  

ákveðnum	  aðilum	  eins	  og	  þjálfurum,	   foreldrum	  og	   jafnöldrum.	   Ef	   börn	  og	  ungmenni	  

upplifa	   félagslega	  viðurkenningu	  frá	  öðrum	  og	  fá	  að	  tilheyra	  hópi	  þá	  virðist	  þeim	  líða	  

vel	   í	   íþróttum.	   Íþróttir	   auka	   verulega	   samskipti	   og	   félagsleg	   tengsl	   milli	   einstaklinga	  

(Allen,	  2003).	  

	  	  	  	  	  	  	  	  	  	  Það	   er	   mikilvægt	   fyrir	   íþróttafélögin	   að	   bjóða	   upp	   á	   jöfn	   tækifæri	   til	  

íþróttaiðkunar	   fyrir	   sem	   flesta.	   Ekki	   eingöngu	   þeim	   sem	   stefna	   að	   því	   markmiði	   að	  

verða	  atvinnumenn	  heldur	  einnig	  þeim	  sem	  vilja	  stunda	  íþróttir	  án	  þessara	  markmiða	  

og	  sér	  til	  gamans	  og	  heilbrigðis	  (Þórólfur	  Þórlindsson	  o.fl.,	  2000).	  	  Íslenskar	  rannsóknir	  

sem	   gerðar	   hafa	   verið	   yfir	   áratugaskeið	   sýna	   að	   þau	   börn	   og	   ungmenni	   sem	   stunda	  

íþróttir	  eiga	  meiri	  möguleika	  á	  því	  að	  njóta	  þess	  sem	  lífið	  hefur	  upp	  á	  að	  bjóða	  og	  þar	  

af	   leiðandi	   eru	   líkurnar	   minni	   á	   að	   þau	   leiðist	   útí	   vímuefnanotkun	  

(Menntamálaráðuneytið,	  2006).	  

	  	  	  	  	  	  	  	  	  	  Af	   framangreindu	   má	   ráða	   að	   íþróttir	   hafa	   mikla	   samfélagslega	   þýðingu	   og	  

íþróttaiðkun	  dregur	  úr	   líkum	  á	   fráviksheðgun	  barna	  og	  ungmenna	  ásamt	  því	  að	  auka	  

félagsleg	  tengsl	  þeirra	  og	  vellíðan.	  Þá	  hafa	  íþróttir	  haft	  jákvæð	  og	  góð	  uppeldisleg	  gildi	  

fyrir	   einstaklinga	   og	   samfélagið.	   Íþróttaiðkun	   barna	   virðist	   stuðla	   að	   auknum	  

félagslegum	  þroska,	   heilbrigði	   og	   kennir	   börnum	   ákveðin	   gildi	   sem	  þau	   þarfnast	   út	   í	  

lífið.	  

	  

3.2	  Stuðningur	  foreldra	  

Það	   hlutverk	   sem	   foreldrarnir	   gegna	   í	   íþróttaiðkun	   barna	   sinna	   er	   bæði	   stórt	   og	  

margslungið.	  Hins	  vegar	  er	  almennt	  er	   lítið	  vitað	  um	  það	  hvernig	   fjölskyldur	  vinna	  að	  

því	  að	  styðja	  við	  hæfileika	  barna	  sinna	  í	  íþróttum	  (Kay,	  2000).	  

	  	  	  	  	  	  	  	  	  	  Sívaxandi	  kröfur	  eru	  frá	  foreldrum	  um	  ábyrgt	  og	  vandað	  íþróttastarf	  hér	  á	  landi.	  

Það	  er	  mikilvægt	  að	  hafa	  öflugt	   félagsstarf	   í	   tengslum	  við	   íþróttastarfið	   sjálft	  og	  ekki	  

síst	  þegar	   líða	   fer	  að	  unglingsárunum.	  Einnig	  er	  mikilvægt	  að	   leggja	  áherslu	  á	  það	  að	  

börnum	  og	  ungmennum	  séu	  skapaðar	  aðstæður	  til	   íþróttaiðkunar	  á	  eigin	   forsendum,	  

hvort	   sem	   það	   er	   með	   líkamsrækt,	   keppni,	   afrekum,	   ánægju	   eða	   félagsskap	   að	  

leiðarljósi	  (Íþrótta-‐	  og	  ólympísamband	  Íslands,	  1997).	  Áhugasömustu	  foreldrarnir	  geta	  

gengið	   mjög	   langt	   í	   að	   móta	   þátttöku	   barna	   sinna	   í	   íþróttum.	   Þeir	   velja	   hvaða	  

íþróttagrein	  þau	  eiga	  að	  stunda,	  hvernig	  þau	  stunda	  hana	  og	  með	  hvaða	  liði	  þau	  stunda	  

hana.	   Þau	   geta	   gengið	   það	   langt	   að	   reyna	   að	   knýja	   fram	   árangur	   samkvæmt	   eigin	  

óskum.	  Jafnvel	  eru	  peningaverðlaun	  notuð	  til	  þess	  umbuna	  þeim	  fyrir	  árangur,	  þar	  sem	  

börnunum	  er	   lofað	  ákveðinni	  peningaupphæð	  fyrir	  hvert	  skorað	  mark,	  sigur	  eða	  met.	  

Þetta	   getur	   haft	   neikvæðar	   afleiðingar	   á	   íþróttaiðkun	   barna	   og	   jafnvel	   snúist	   upp	   í	  

andhverfu	   sína	   þannig	   að	   börnin	   hreinlega	   hætti	   að	   stunda	   íþróttir	   (Íþrótta-‐	   og	  

Ólympíusamband	  Íslands,	  1997).	  	  

	  	  	  	  	  	  	  	  	  	  Fræðimenn	  hafa	  haldið	  því	  fram	  að	  hvatning	  foreldra	  á	  íþróttaþátttöku	  barna	  geti	  

orðið	  það	  mikil	  að	  hún	  verði	  þvingandi	  sem	  leiði	  til	  þess	  að	  þau	  hætti	  ástundun	  af	  þeim	  

sökum	  (Kanters	  o.fl.,	  2008;	  Þórólfur	  Þórlindsson	  o.fl.,	  2000).	  Rannsókn	  sem	  gerð	  var	   í	  

Bandaríkjunum	  á	  þátttöku	  foreldra	  þeirra	  9-‐11	  ára	  barna	  sem	  æfðu	  hokký	  sýndi	  að	  sú	  

pressa	  sem	  feður	  þeirra	  lögðu	  á	  þau	  varð	  til	  þess	  börnin	  höfðu	  neikvæðari	  tilfinningar	  

gagnvart	   íþróttinni	   sem	   hafði	   beina	   fylgni	   við	   ónægju	   barna	   við	   að	   spila	   íþróttina	  

(Kanters	  o.fl.,	  2008).	  	  

	  	  	  	  	  	  	  	  	  	  Börn	  og	  foreldrar	  eru	  ekki	  alltaf	  sammála	  um	  það	  hvað	  sé	  stuðningur	  og	  hvað	  sé	  

pressa	   varðandi	   íþróttaþátttöku	   barnanna.	   Börnin	   eru	   að	   upplifa	   meiri	   pressu	   frá	  

feðrum	   sínum	   en	   feðurnir	   telja	   sig	   vera	   að	   beita.	  Og	   afleiðingar	   af	   þessu	   ósamræmi	  

geta	  dregið	  dilk	  á	  eftir	  sér.	  Frá	  fræðilegu	  sjónarmiði	  hefur	  verið	  sýnt	  fram	  á	  að	  viðleitni	  

foreldra	   að	   félagsmótun	   barna	   í	   íþróttum	   í	   formi	   hvatningu	   og	   stuðnings	   hefur	  

aðdráttarafl	   fyrir	  börnin	  til	  þess	  að	  stunda	   íþróttir	  og	  keppa	   í	  þeim.	  En	  foreldrar	  geta	  

brugðist	   í	   þessari	   félagsmótun	   ef	   þátttaka	   í	   íþróttaiðkun	   barna	   þeirra	   verður	  

streituvaldandi	   í	   stað	  þess	  að	  vera	  hvatning	  og	   stuðningur	   (Kanters	  o.fl.,	  2008).	  Besti	  

stuðningurinn	   fyrir	  börnin	  er	  að	  vera	   til	   staðar,	  bæði	  þegar	  vel	  og	   illa	  gengur.	  Börnin	  

þurfa	  á	  hvatningu	  að	  halda	  en	  ekki	  pressu	   (Sigurður	  Ragnar	  Eyjólfsson,	  2012).	  Það	  er	  

því	  mikilvægt	  að	  halda	  rétt	  á	  spilunum	  því	  foreldrar	  eru	  taldir	  helstu	  áhrifavaldar	  þess	  

hvort	  börnin	  njóti	  þess	  stunda	  íþróttir	  eða	  ekki	  (Jowett	  og	  Cramer,	  2010).	  

	  	  	  	  	  	  	  	  	  	  	  Eins	   og	   fram	   hefur	   komið	   gegnir	   fjölskyldan	  mikilvægu	   hlutverki	   í	   félagsmótun	  

barna	  og	  unglinga.	  Þau	  finna	  sínar	  fyrirmyndir	  innan	  fjölskyldunnar	  og	  fá	  þar	  hvatningu,	  

stuðning	   og	   skynja	   væntingar	   foreldra	   sinna.	   Ýmsir	   fræðimenn	   halda	   því	   fram	   að	  

stuðningur	   foreldrar	   skipti	   höfuðmáli	   varðandi	   íþróttaþátttöku	   barna	   (Þórólfur	  

Þórlindsson	  o.fl.,	  2000).	  Því	  geta	  foreldrar	  haft	  mikil	  áhrif	  á	  það	  hvort	  börn	  þeirra	  taki	  

þátt	   í	   íþróttum	   (Vilhjalmsson	   og	   Thorlinsson,	   1998).	   Börn	   og	   unglingar	   sem	   fá	  

hvatningu	  og	  jákvæðan	  stuðning	  frá	  foreldrum	  sínum	  eru	  að	  jafnaði	  líklegri	  en	  önnur	  til	  

þess	   að	   stunda	   íþróttir	   og	   að	   sama	   skapi	   virðast	   þau	   stunda	   íþróttir	   lengur	   en	   ella.	  

Ýmsir	   fræðimenn	  hafa	   talið	  að	   stuðningur	   foreldra	   sé	  mikilvægur	   til	   þess	  að	  börn	  og	  

ungmenni	  öðlist	  jákvæða	  reynslu	  úr	  íþróttum	  (Þórólfur	  Þórlindsson	  o.fl.,	  2000).	  Ef	  ungir	  

íþróttamenn	  eru	  ekki	  í	  góðu	  sambandi	  við	  foreldra	  sína	  getur	  það	  haft	  neikvæð	  áhrif	  á	  

getu	   þeirra	   (Jowett	   og	   Cramer,	   2010).	   Niðurstöður	   innlendrar	   rannsóknar	   Viðars	  

Halldórssonar	  (2014)	  sýnir	  að	  þau	  ungmenni	  sem	  fá	  hvatningu	  til	  frá	  foreldrum	  sínum	  

til	   íþróttaiðkunar	   eru	   ríflega	   þrisvar	   sinnum	   líklegri	   til	   þess	   að	   stunda	   íþróttir	   innan	  

íþróttafélaga	   og	   tæplega	   tvisvar	   sinnum	   líklegri	   til	   þess	   að	   stunda	   íþróttir	   utan	  

íþróttafélaga	  en	  þau	  sem	  ekki	  fá	  þessa	  hvatningu.	  

	  	  	  	  	  	  	  	  	  Félegslegur	  stuðningur	  (e.	  social	  support)	  foreldra	  er	  einn	  mikilvægasti	  þátturinn	  í	  

hreyfingu	   og	   íþróttaiðkun	   barna	   og	   ungmenna.	   Beets,	   Cardinal	   og	   Alderman	   (2010)	  

komust	   að	   því	   í	   rannsókn	   sinni	   að	   hægt	   væri	   að	   skipta	   félagslegum	   stuðning	   upp	   í	  

áþreifanlegan	   stuðning	   og	   óáþreifanlegan	   stuðning.	   Hér	   að	   neðan	   verður	   greint	   frá	  

þessum	  tegundum	  stuðnings.	  

	  	  	  	  	  	  	  	  	  	  Áþreifanlegur	  stuðningur	  er	  talinn	  einn	  mikilvægasti	  þátturinn	  í	   íþróttaþátttöku	  

barna	  og	  ungmenna.	  Undir	  áþreifanlegan	  stuðning	  fellur	  m.a.	  bein	  aðstoð	  foreldra	  við	  

barnið,	  svo	  sem	  fjárhagslegur	  stuðningur.	  Með	  því	  er	   t.d.	  átt	  við	  kostnað	  foreldra	  við	  

kaup	   á	   útbúnaði,	   aðstoð	   við	   að	   koma	   börnunum	   sínum	   á	   æfingar	   og	   að	   borga	  

æfingagjöld.	  Eitt	  af	  því	  sem	  kemur	  í	  veg	  fyrir	  að	  börn	  stundi	  íþróttir	  er	  geta	  þeirra	  til	  að	  

komast	  á	  þá	  staði	  þar	  sem	  íþróttirnar	  eru	  iðkaðar.	  Það	  sama	  á	  við	  um	  útbúnaðinn,	  þar	  

sem	   skortur	   á	   honum	   getur	   orsakað	   minni	   þátttöku.	   Kostnaður	   við	   æfingagjöld	   og	  

annað	  sem	  þarf	  að	  greiða	  fyrir	  getur	  verið	  hár	  og	  það	  er	  önnur	  ástæða	  fyrir	  því	  að	  börn	  

og	   ungmenni	   taki	   síður	   þátt	   í	   íþróttum	   (Beets	   o.fl.,2010).	   Þátttaka	   foreldra	   í	  

starfseminni	   er	   einnig	  mikilvæg.	  Með	   því	   er	   átt	   við	   hreyfingu	   foreldra	  með	   börnum	  

sínum	   og	   að	   foreldrar	   horfi	   reglulega	   á	   mót	   eða	   æfingar.	   Börn	   þeirra	   foreldra	   sem	  

mæta	  reglulega	  til	  að	  horfa	  á	  æfingar	  og	  mót	  barna	  sinna	  eru	  líklegri	  til	  þess	  að	  ná	  betri	  

árangri	  í	  íþróttum	  (Beets	  o.fl.,	  2010).	  	  

	  	  	  	  	  	  	  	  	  	  Með	  óáþreifanlegum	   stuðningi	   er	   átt	   við	   tilfinningalegan	   og	   andlegan	   stuðning.	  

Þessi	   tegund	  stuðnings	  er	  ekki	  eins	  sýnileg	  og	   í	  áþreifanlegum	  stuðningi.	  Stuðningur	   í	  

formi	  samskipta	  felur	  í	  sér	  að	  foreldrar	  ræði	  við	  börn	  sín	  um	  íþróttaiðkun	  þeirra	  og	  gefi	  

þeim	  kost	  á	  að	  segja	  sínar	  skoðanir.	  Stuðningur	  í	  formi	  hvatningar	  og	  hróss	  felur	  í	  sér	  

að	  hvetja	  barnið	  til	  þess	  að	  taka	  þátt	  í	  íþróttum	  eða	  hreyfa	  sig	  ásamt	  því	  að	  hrósa	  því	  

fyrir	   þátttöku	   og	   árangur.	   Hvatning	   og	   hrós	   hafa	   jákvæð	   áhrif	   á	   þátttöku	   barna	   í	  

hreyfingu	  eða	  íþróttum	  (Beets	  o.fl.,	  2010).	  	  

3.3	  Hlutverk	  foreldra	  í	  árangri	  

Það	   hefur	   jákvæð	   áhrif	   á	   þjóðarsálina	   þegar	   afrek	   íþróttamanna	   eru	   annars	   vegar.	  

Afreksmennirnir	   okkar	   eru	   góðar	   fyrirmyndir	   fyrir	   börn	   og	   ungmenni	   og	   eru	   þeim	  

hvatning	  með	   fordæmi	   sínu	   (Menntamálaráðuneytið,	   2006).	  Við	   getum	  verið	   stolt	   af	  

öflugu	  íþróttastarfi	  hér	  á	  landi.	  Árangurinn	  hefur	  verið	  það	  góður	  að	  hann	  hefur	  vakið	  

athygli	   erlendis.	   Ein	   af	   ástæðunum	   fyrir	   því	   er	   að	   hér	   á	   landi	   er	   algengt	   að	   börn	   og	  

ungmenni	   stundi	   fleiri	   en	   eina	   íþróttagrein	   (Viðar	   Halldórsson,	   2005)	   ásamt	   því	   að	  

stunda	   óskipulagðar	   íþróttir	   (Halldorsson,	   Thorlindsson	   og	   Katovich,	   2014)	   og	   þar	   af	  

leiðandi	   hafa	   íslenskir	   íþróttamenn	   fjölbreyttan	   íþróttabakgrunn	   (Halldorsson,	   o.fl.,	  

2014;	  Viðar	  Halldórsson,	  2005).	  Líkt	  og	  í	  öðrum	  athöfnum	  byggir	  þátttaka	  einstaklinga	  

á	   áhugahvetjandi	   þáttum.	   Ólíklegt	   er	   að	   einstaklingar	   haldi	   áfram	   íþróttaiðkun	   eða	  

líkamlegri	  hreyfingu	  án	  áhugahvatar	  (Rúnar	  Vilhjálmsson,	  2006).	  

	  	  	  	  	  	  	  	  	  	  Aukin	   áhersla	   á	   íþróttaárangur	   og	   afreksíþróttir	   hefur	   ýtt	   undir	   sérhæfingu,	  

jafnvel	   þegar	   börnin	   eru	   á	   forskólaaldri.	   Þrátt	   fyrir	   að	  með	  markvissum	  æfingum	   og	  

keppni	  innan	  einnar	  keppinsgreinar	  megi	  ná	  fram	  auknum	  árangri	  íþróttamanna	  er	  sú	  

aðferð	  umdeild,	  enda	  hafa	  rannsóknir	  sýnt	  fram	  á	  að	  fjölbreyttur	  íþróttabakgrunnur	  og	  

reynsla	   á	   unga	   aldri	   sé	   vænlegri	   til	   árangurs	   í	   mörgum	   íþróttagreinum.	   Þar	   að	   auki	  

getur	  það	  reynst	  ungu	  íþróttafólki	  erfitt	  að	  höndla	  það	  andlega-‐	  og	  líkamlega	  álag	  sem	  

fylgir	   slíkri	   íþróttaiðkun.	   Einnig	   getur	   íþróttamaðurinn	   á	   endanum	   misst	   áhugann	   á	  

íþróttaiðkuninni	   vegna	   síendurtekinna	   og	   ósveigjanlegra	   æfinga.	   Í	   ljósi	   þessara	  

upplýsinga	   hafa	   ýmsir	   fræðimenn	   lagt	   áherslu	   á	   fjölbreytta	   íþróttaiðkun	   á	   unga	   aldri	  

gegn	  markmiðinu	  um	  sérhæfingu	  á	  unga	  aldri	  (Rúnar	  Vilhjálmsson,	  2006).	  

	  	  	  	  	  	  	  	  	  	  Þrátt	   fyrir	   að	   það	   eru	   margir	   þættir	   sem	   spila	   inn	   í	   þróun	   og	   uppbyggingu	  

afreksíþróttafólks	   í	   dag	   eru	   foreldrar	   álitnir	   meginorsakavaldar	   þess	   að	   börn	   þeirra	  

mistakist	  eða	  nái	  árangri	  á	  sínu	  sviði.	  Þegar	  börn	  öðlast	  velgengni	  í	  íþróttum	  er	  talið	  að	  

uppeldi	   þeirra	   hafi	   tekist	   vel.	   Dæmi	   um	   það	   er	   þegar	   Lewis	   Hamilton	   fór	   að	   sigra	  

kappakstra	   í	   Formúlu	   1	   var	   föður	   hans	   hampað	   fyrir	   velgengni	   hans	   og	   sigurgöngu.	  

Hann	  var	  álitinn	  góður	  og	  skynsamur	  faðir.	  Það	  sama	  gerðist	  með	  Judy	  Murrey,	  móðir	  

tennisleikarana	   Andy	   og	   Jamie	   Murray.	   Sem	   og	   Rob	   Daley,	   föður	   dýfingarmannsins	  

Tom	  Daley,	  sem	  varð	  14	  ára	  yngsti	  meðlimur	  Breta	  á	  Ólympíuleikunum	  í	  Beijing	  2008	  

(Coakley	  og	  Pike,	  2009).	  	  

	  	  	  	  	  	  	  	  	  	  	  Fjölskyldan	   er	   talin	   lykilaðili	   í	   því	   ferli	   að	   ala	   upp	   afreksíþróttafólk.	   Það	   eru	  

ákveðnar	  tegundir	  fjölskyldna	  sem	  auka	  líkurnar	  á	  að	  börn	  öðlist	  velgengni	   í	   íþróttum	  

(Kay,	   2000).	   Til	   dæmis	   eru	   börn	   íþróttamanna	  mun	   líklegri	   til	   þess	   að	   ná	   árangri	   og	  

börn	   afreksíþróttamanna	   eru	   líklegri	   til	   þess	   að	   verða	   afreksíþróttafólk	   (Kay,	   2000).	  

Fjölskyldan	  hefur	  auk	  þess	  áhrif	  á	  aðgang	  þeirra	  að	  íþróttum	  sem	  og	  afstöðu	  gagnvart	  

afrekum	   í	   íþróttum.	   Börnin	   reiða	   sig	   gjarnan	   á	   stuðning	   fjölskyldunnar	   þegar	   fram	  

horfir	  (Kay,	  2000).	  Almennt	  eru	  það	  foreldrarnir	  sem	  þurfa	  að	  sjá	  fyrir	  kostnaðinum	  af	  

íþróttunum	  og	  koma	  börnunum	  á	  þá	   staði	  þar	   sem	  æfingar	  og	  mót	   fara	   fram	   (Beets	  

o.fl.,	  2010;	  Kay,	  2000).	  Auknar	  líkur	  eru	  á	  því	  að	  kröfurnar	  á	  fjölskylduna	  aukist	  eftir	  því	  

sem	   barnið	   eldist	   og	   eftir	   því	   sem	   það	   nær	  meiri	   árangri.	   Það	   krefst	   mikils	   tíma	   og	  

kostnaðar	  að	  fylgja	  barninu	  sínu	  eftir	   í	   íþróttum	  og	  getur	  haft	  mikil	  áhrif	  á	   líf	  annarra	  

fjölskyldumeðlima	   (Kay,	   2000).	   En	   þetta	   er	   ekki	   alltaf	   svo	   einfalt,	   Zlatan	   Ibrahimovic	  

einn	  fremsti	  knattspyrnumaður	  Svía	  segir	  frá	  því	  í	  ævisögu	  sinni	  að	  hann	  hafi	  átt	  erfið	  

uppvaxtarár.	  Foreldrar	  hans	  skildu	  áður	  en	  hann	  varð	  tveggja	  ára	  og	  bjó	  hann	  ýmst	  hjá	  

móður	   sinni	   eða	   föður	   sem	   bæði	   vanræktu	   hann.	  Móðir	   hans	   beitti	   hann	   líkamlegu	  

ofbeldi	  og	  faðir	  hans	  var	  drykkjumaður.	  Hann	  þurfti	  algjörlega	  að	  reiða	  á	  sjálfan	  sig	  og	  

eyddi	   miklum	   tíma	   á	   leikvöllum	   í	   fótbolta	   með	   vinum	   sínum	   (Ibrahimovic	   og	  

Lagercrantz,	  2011).	  Þetta	  styður	  niðurstöður	  rannsóknar	  Halldorsson	  og	  félaga	  (2014)	  

um	  mikilvægi	  frjáls	  leiks	  á	  yngri	  árum	  í	  þróun	  afreksíþróttamanna.	  

	  	  	  	  	  	  	  	  	  	  Niðurstöður	   rannsókna	   á	   íslensku	   afreksfólki	   gefa	   til	   kynna	   að	  mikilvægt	   sé	   að	  

blanda	   saman	   ástundun	   formlegra	   og	   óformlegra	   íþrótta.	   Slíkt	   þátttökuform	   geti	   ýtt	  

undir	  frekari	  íþróttaþátttöku	  og	  árangur	  í	  íþróttum.	  Óformlegar	  íþróttir	  á	  borð	  frjálsan	  

leik	   gæti	   jafnvel	   verið	   þungamiðjan	   í	   þróun	   afreksíþróttamanna	   og	   þá	   sérstaklega	   á	  

yngri	   árum.	   Dæmi	   þessu	   til	   stuðnings	   er	   góður	   árangur	   körfuboltaþjálfarans	   John	  

Wooden.	  Hann	  byggði	  sína	  sögulegu	  sigurhefð	  að	  hluta	  til	  á	  gamaldags	  gildum	  á	  borð	  

við	  sjálfsaga,	  eldmóð	  og	  að	  leggja	  hart	  að	  sér.	  Þessi	  gildi	  taldi	  hann	  undirstöðuatriði	  til	  

árangurs	   í	   íþróttum	   (Halldorsson	   o.fl.,	   2014).	   Þá	   er	   áhugi	   og	   skuldbinding	   við	  

íþróttaferilinn	  talið	  mikilvægt	  þegar	  kemur	  að	  því	  að	  ná	  árangri	  í	  íþróttum.	  Niðurstöður	  

í	  rannsókn	  á	  íslenskum	  íþróttamönnum	  leiddi	  í	  ljós	  að	  þeir	  íþróttamenn	  sem	  höfðu	  náð	  

betri	   árangri	   voru	   tilbúnari	   til	   þess	   að	   skuldbinda	   sig	   íþróttinni	   og	   færa	  meiri	   fórnir	  

(Viðar	  Halldórsson,	  Ásgeir	  Helgason	  og	  Þórólfur	  Þórlindsson,	  2012).	  

	  	  	  	  	  	  	  	  	  	  Flest	   lítum	   við	   á	   verkefni	   og	   áskoranir	   afreksfólks	   sem	   viðamikil	   og	   jafnvel	  

óyfirstíganleg.	  Rannsóknir	  sýna	  fram	  á	  að	  þeir	  einstaklingar	  sem	  ná	  að	  staðaldri	  árangri	  

eru	   ekki	   með	   meðfædda	   afburða	   eiginleika	   sem	   skilur	   þá	   frá	   öðrum	   heldur	   er	  

staðreyndin	  sú	  að	  þessir	  einstaklingar	  hafa	  einfaldlega	  lagt	  meira	  á	  sig	  og	  gefið	  meira	  í	  

verkefnið	   en	   aðrir	   (Guðrún	   Högnadóttir	   og	   Viðar	   Halldórsson,	   2011)	   samanber	  

rannsókn	   Chambliss	   (1980),	   en	   í	   fjögur	   ár	   rannsakaði	   hann	   hóp	   bandarískra	  

sundmanna.	   Chambliss	   vildi	   komast	   að	   því	   hvað	   aðgreindi	   þá	   sem	   ekki	   komust	   á	  

Ólympíuleikana	   frá	  þeim	  sem	  náðu	  þeim	  árangri.	  Niðurstöður	   rannsóknarinnar	  sýndu	  

að	  að	  ekki	  var	  fylgni	  á	  milli	  hæfileika	  og	  árangurs.	  Þeir	  sundmenn	  sem	  æfðu	  meira	  og	  

lifðu	   þeim	   lífsstíl	   sem	   er	   líklegri	   til	   árangurs	   komust	   á	   Ólympíuleikana.	   Líklegt	   er	   að	  

heimfæra	  megi	  þetta	  yfir	  á	  aðrar	  íþróttagreinar.	  

	  	  	  	  	  	  	  	  	  	  Í	   stuttu	   máli	   má	   segja	   að	   ýmsar	   rannsóknar	   bendi	   til	   þess	   að	   til	   að	   ná	  

afreksárangri	   í	   íþróttum	   séu	   margir	   þættir	   sem	   liggi	   þar	   að	   baki.	   Líkur	   eru	   á	   að	  

fjölbreyttur	   íþróttabakgrunnur	   sé	   vænlegri	   til	   árangurs	   sem	   og	   ákveðinn	   lífstíll	   og	  

hollusta	   við	   íþróttaferilinn.	   Þá	   er	   hlutverk	   foreldra	   ekki	   undanskilið	   en	   til	   þess	   að	   ná	  

árangri	   reiða	   börnin	   sig	   á	   stuðning	   foreldra	   sinna	   og	   felst	   hlutverk	   þeirra	   í	   koma	  

börnunum	   á	  æfingar	   og	  mót	   ásamt	   að	   styðja	   þau	   fjárhagslega	   og	   andlega.	   Töluvert	  

erfiðara	  væri	  að	  ná	  árangri	  án	  þessa	  stuðnings.	  

	  

4.	  Aðferðir	  og	  gögn	  

Í	  þessari	  rannsókn	  var	  eigindlegri	  aðferðafræði	  beitt	  þar	  sem	  tekin	  voru	  viðtöl	  við	  fjóra	  

einstaklinga	  sem	  náð	  hafa	  góðum	  árangri	   í	   íþróttum.	  Þessi	  aðferð	  varð	   fyrir	  valinu	  af	  

tveimur	  ástæðum.	  Annars	  vegar	  vegna	  áhuga	  á	  sviðinu	  og	  hins	  vegar	  til	  að	  kafa	  dýpra	  

inn	   í	   reynsluheim	   þátttakenda	   og	   heyra	   upplifun	   þeirra	   af	   hlutverki	   foreldra	   þeirra	   í	  

árangrinum.	  

	  	  	  	  	  	  	  	  	  	  Með	   aðferðinni	   er	   leitast	   við	   að	   fá	   innsýn	   í	   félagslegan	   veruleika	   og	   sjá	  

sameiginlega	  merkingu	  og	  reynslu	  þátttakenda.	  Lögð	  er	  áhersla	  á	  viðhorf,	  upplifun	  eða	  

merkingu	  þátttakenda	  í	  rannsóknum	  sem	  þessum.	  Kostir	  eigindlegra	  aðferða	  eru	  m.a.	  

að	  tilveran	  er	  séð	  með	  augum	  þátttakenda,	  sveigjanleiki	  og	  lítil	  formfesta,	  hægt	  er	  að	  

byrja	   með	   ákveðnar	   hugmyndir	   og	   rannsóknarspurningu	   sem	   síðar	   getur	   breyst	   í	  

ferlinu,	  aðstæðum	  er	   lýst	  þar	  sem	  áhersla	  er	   lögð	  á	  samhengi	  og	  tilveran	  er	  séð	  sem	  

ákveðið	  ferli.	  Þannig	  er	  aðeins	  hægt	  að	  útskýra	  athafnir	  fólks	  með	  því	  að	  afla	  gagna	  um	  

það	   hvernig	   fólk	   túlkar	   aðstæður	   sínar	   og	   umhverfi.	   Í	   svona	   rannsóknum	   verða	   til	  

hugtök	   eða	   þemu	   sem	   lýsa	   því	   hvað	   er	   sameiginlegt	   með	   reynslu	   eða	   upplifun	  

mismunandi	  hópa	  og	  einstaklinga	  (Esterberg	  2000;	  Jón	  Gunnar	  Bernburg,	  2005).	  

	  

4.1	  Gagnasöfnun	  

Í	   ljósi	   þess	   að	   rannsóknin	   einblínir	   á	   einstaklinga	   sem	   náð	   hafa	   góðum	   árangri	   í	  

íþróttum	   var	   notast	   við	   hentugleikaúrtak,	   þ.e.	   leitað	   var	   til	   einstaklinga	   sem	  

rannsakandi	   þekkir	   til,	   sem	   náð	   hafa	   afreksárangri	   í	   íþróttum	   og	   hafa	   á	   einhverjum	  

tímapunkti	  haft	  atvinnu	  af	  sinni	  íþróttaiðkun.	  

	  

4.2	  Þátttakendur	  

Þátttakendur	   í	   þessari	   rannsókn	   eiga	   það	   allir	   sameiginlegt	   að	   búa	   yfir	   töluverðri	  

reynslu	  og	  hafa	  allir	  verið	  atvinnumenn	  í	  sinni	  íþróttagrein.	  Þá	  hafa	  þau	  öll	  keppt	  undir	  

merkjum	  Íslands	  og	  eru	  á	  aldrinum	  25-‐29	  ára.	  Allir	  þátttakendur	  samþykktu	  að	  koma	  

fram	  undir	  réttu	  nafni.	  Hér	  fyrir	  neðan	  er	  farið	  yfir	  feril	  hvers	  þátttakanda.	  

	  

Björk	   Óðinsdóttir	   æfði	   með	   Fimleikafélagi	   Akureyrar,	   Björk	   fimleikafélagi,	   Gróttu,	  

Ármanni	  og	  Gerplu.	  Hún	  hefur	  keppt	  með	  landsliðinu	  í	  fimleikum	  og	  árið	  2010	  varð	  hún	  

Evrópumeistari	   í	   hópfimleikum	   með	   Gerplu.	   Eftir	   þann	   meistaratitil	   flutti	   hún	   til	  

Svíðþjóðar	  og	  gerðist	  atvinnumaður	  í	  Crossfit	  með	  góðum	  árangri.	  Hún	  hefur	  unnið	  til	  

fjölmargra	  verðlauna	  víðsvegar	  um	  heiminn	  í	  Crossfit	  og	  ólympískum	  lyftingum. 

Fanndís	  Friðriksdóttir	  er	  25	  ára	  knattspyrnukona	  og	  uppalin	  hjá	   ÍBV.	  Hún	  skiptir	  yfir	   í	  

Breiðablik	  14	  ára	  gömul	  og	  á	  með	  þeim	  140	  leiki	  í	  efstu	  deild	  og	  hefur	  skorað	  66	  mörk.	  

Fanndís	  gerðist	  atvinnumaður	  í	  Noregi	  á	  árunum	  2013	  og	  2014	  með	  liðum	  Kolbotn	  og	  

Arna-‐Bjørnar.	   Hún	   skoraði	   8	   mörk	   í	   26	   leikjum	   og	   á	   auk	   þess	   langan	   landsliðsferil.	  

Fanndís	  hefur	   leikið	  32	   leiki	  með	  yngri	   landsliðunum	  og	  skorað	   í	  þeim	  12	  mörk.	  Með	  	  	  	  

A-‐landsliðinu	  hefur	  hún	  spilað	  60	  leiki	  og	  skorað	  5	  mörk.	  

	  

Margrét	   Lára	   Viðarsdóttir	   er	   29	   ára	   knattspyrnukona	   og	   einnig	   uppalin	   hjá	   ÍBV.	   Hún	  

hefur	   spilað	  með	  meistaraflokksliðum	   ÍBV	   og	   Vals	   og	   á	   þann	  merka	   áfanga	   að	   hafa	  

skorað	   198	   mörk	   í	   124	   leikjum	   í	   efstu	   deild.	   Hún	   hefur	   auk	   þess	   spilað	   sem	  

atvinnumaður	  í	  Þýskalandi	  og	  en	  lengst	  af	  hennar	  atvinnumannaferli	  hefur	  hún	  spilað	  í	  

Svíþjóð	   þar	   sem	   hún	   spilar	   nú	   fyrir	   lið	   Kristianstads.	   Margrét	   Lára	   á	   glæstan	  

landsliðsferil	   að	   baki	   með	   öllum	   yngri	   landsliðum	   Íslands	   sem	   og	   A-‐landsliðinu.	   Hún	  

hefur	   leikið	   43	   leiki	   með	   yngri	   landsliðum	   Íslands	   og	   skorað	   í	   þeim	   30	   mörk.	   Með	  	  	  	  	  	  	  	  	  	  	  

A-‐landsliðunu	  hefur	  hún	  skorað	  71	  mark	  í	  98	  leikjum.	  

	  

Þórarinn	   Ingi	   Valdimarsson	   er	   25	   ára	   knattspyrnumaður.	   Hann	   á	   að	   baki	   133	  

meistaraflokksleiki	  með	  ÍBV	  og	  hefur	  skorað	  20	  mörk.	  Hann	  gerðist	  atvinnumaður	  hjá	  

Sarpsborg	  í	  efstu	  deild	  í	  Noregi	  á	  árunum	  2013	  og	  2014	  og	  spilaði	  með	  þeim	  39	  leiki	  og	  

skoraði	  2	  mörk.	  Hann	  gekk	  til	   liðs	  við	  FH	  árið	  2014.	  Þá	  hefur	  hann	  spilað	  15	  mótsleiki	  

með	  yngri	  landsliðum	  Íslands	  og	  4	  leiki	  með	  A	  landsliðinu.	  

	  

4.3	  Viðtöl	  og	  úrvinnsla	  

Viðtöl	  við	  fyrrgreint	  afreksíþróttafólk	  fór	  fram	  með	  tvennum	  hætti.	  Annars	  vegar	  með	  

beinum	   viðtölum	   við	   þá	   þátttakendur	   sem	   búsettir	   eru	   á	   Íslandi	   og	   hins	   vegar	  með	  

spuningalistum	   sem	   sendir	   voru	   til	   þeirra	   þátttakenda	   sem	   búsettir	   eru	   erlendis.	  

Spurningarnar	  voru	  samræmdar	  til	  þess	  að	  auðvelda	  samanburð.	  Viðtölum	  voru	  hálf-‐

opin	   þannig	   að	   um	   er	   að	   ræða	   samtal	   milli	   rannsakenda	   og	   þátttakanda	   þar	   sem	  

rannsakandi	  styðst	  við	  staðlaðan	  spurningalista.	  Rannsakandi	  leitast	  eftir	  því	  að	  fá	  svör	  

við	  ákveðnum	  spurningum	  en	  leyfir	  þó	  viðmælandanum	  að	  ráða	  ferðinni	  og	  grípa	  það	  

áhugaverða	   sem	   fram	   kemur	   í	   samtalinu.	  Með	   slíku	   fyrirkomulagi	   skapast	   alla	   jafna	  

frjálsari	  umræður	  en	  ella.	  Rannsakandi	  lagði	  áherslu	  á	  að	  þátttakendur	  myndu	  velja	  sér	  

staðsetningu	  fyrir	  viðtölin	  þannig	  að	  andrúmsloftið	  væri	  sem	  þægilegast.	  Viðtölin	  voru	  

tekin	   upp	   á	   upptökutæki	   og	   þeim	   síðan	   komið	   á	   tölvutækt	   form.	   Að	   því	   loknu	   var	  

svörum	  viðmælanda	  skipt	  upp	  í	  þemu	  með	  því	  markmiði	  að	  finna	  sameiginlega	  reynslu	  

og	  viðhorf.	  

	  

5.	  Niðurstöður	  

Í	   þessum	   kafla	   verða	   niðurstöður	   rannsóknarinnar	   skoðaðar	   með	   hliðsjón	   af	   fyrri	  

rannsóknum.	   Rannsóknin	   leiddi	   ýmislegt	   í	   ljós	   en	   það	   voru	   ákveðin	   þemu	   og	  

sameiginleg	   viðhorf	   þátttakenda	   sem	   voru	   áberandi	   í	   gegnum	   öll	   viðtölin	   og	   verður	  

greint	  frá	  því	  hér	  að	  neðan.	  

	  	  	  	  	  	  	  	  	  	  Foreldrar	  viðmælanda	  minna	  höfðu	  töluverð	  áhrif	  á	  það	  hvaða	   íþróttagrein	  þau	  

stunduðu	   þar	   sem	   allir	   foreldrarnir,	   nema	   Þórarins,	   höfðu	   stundað	   sömu	   íþrótt	   og	  

viðmælendurnir	  stunda	  í	  dag.	  Þar	  að	  auki	  byrjuðu	  viðmælendurnir	  að	  stunda	  sína	  íþrótt	  

á	   aldrinum	   4-‐6	   ára	   þannig	   að	   þau	   voru	  mjög	   ung	   þegar	   íþróttaiðkunin	   hófst.	   Þá	   eru	  

einstaklingar	   líklegri	   til	   þess	   að	   vera	   þátttakendur	   í	   íþróttum	  ef	   foreldrar	   þeirra	   voru	  

það,	  sem	  og	  eru	  þeir	   líklegri	  þess	  að	  ná	  góðum	  góðum	  árangri	   í	   íþróttum	  ef	  foreldrar	  

þeirra	  náðu	  góðum	  árangri	   (Kay,	  2000),	   samanber	  hugmyndir	  Bordieu	  um	  habitus	   að	  

áhugi	   einstaklinga	   eigi	   sér	   félagslegar	   rætur	   (Guðbjörg	   Vilhjálmsdóttir,	   2005).	   	   Það	  

rímar	  við	  fjölskyldustöðu	  og	  árangur	  Margrétar	  Láru	  og	  Fanndísar.	  Faðir	  Margrétar	  Láru	  

spilaði	   með	   yngri	   landsliðum	   Íslands	   í	   fótbolta	   og	   varð	   Íslandsmeistari	   með	  

meistaraflokksliði	   ÍBV	   á	   sínum	   tíma.	   Foreldrar	   Fanndísar	   náðu	   bæði	   afreksárangri	   í	  

sínum	   íþróttagreinum.	   Faðir	   hennar	   spilaði	   sem	  markmaður	   í	   fótbolta,	   en	  hann	   á	   að	  

baki	   25	   A-‐landsliðsleiki	   og	   spilaði	   í	   Danmörku	   sem	   atvinnumaður.	   Móðir	   Fanndísar	  

stundaði	  skíðaíþróttir	  og	  náði	  þeim	  merka	  árangri	  að	  komast	  á	  Ólympíuleikana.	  

5.1	  Fjölbreyttur	  íþróttabakgrunnur	  

Það	   er	   margir	   þætti	   sem	   spila	   inn	   í	   það	   ferli	   að	   ná	   árangri	   í	   íþróttum.	   Flestir	  

viðmælanda	  minna	  voru	  sammála	  um	  að	  fjölbreyttur	  íþróttabakgrunnur	  þeirra	  eigi	  þátt	  

í	  því	  að	  þau	  hafa	  náð	  langt	  í	  sinni	  íþrótt.	  Rannsóknir	  hafa	  sýnt	  að	  sérhæfing	  á	  unga	  aldri	  

sé	  ekki	  góð	  leið	  til	  þess	  að	  ná	  árangri	  (Malina,	  2010)	  og	  getur	  hreinlega	  haft	  neikvæðar	  

afleiðingar	   fyrir	   börnin	   (Baker,	   2003)	   á	   borð	   við	   félagslega	   eingangrun,	   ósjálfstæði,	  

álagsmeiðsli	  og	   leiða.	  Sumir	  foreldrar	  eiga	  sér	  þá	  ósk	  að	  börn	  þeirra	  verði	  afreksfólk	   í	  

íþróttum	  og	  halda	  að	  sérhæfing	  snemma	  á	  ferlinum	  í	  sé	  besta	  leiðin	  (Malina,	  2010),	  en	  

svo	  er	  ekki	  að	  samkvæmt	  ýmsum	  rannsóknum	  (Baker,	  2003;	  Malina,	  2010;	  Viðar	  o.fl.,	  

2012).	  Enginn	  viðmælenda	  minna	  var	  undir	  slíkri	  pressu	  frá	  foreldrum	  sínum,	  hvorki	  að	  

stunda	  eina	  íþróttagrein	  né	  að	  verða	  afreksíþróttamanneskja.	  Björk	  stundaði	  handbolta	  

og	  fimleika	  en	  var	  þó	  eingöngu	  farin	  að	  iðka	  fimleika	  8	  ára	  gömul.	  En	  Fanndís,	  Margrét	  

og	  Þórarinn	  stunduðu	  öll	  fleiri	  en	  eina	  íþróttagrein	  fram	  eftir	  aldri:	  

	  

Fanndís:	  Ég	  var	  í	  fótbolta	  og	  fimleikum…	  og	  lykillinn	  í	  velgengni	  minni	  

í	   fótboltanum	   eru	   fimleikarnir	   í	   Vestmannaeyjum…	   án	   gríns	   sko.	   Ég	  

bara	  hætti	  of	  snemma,	  eða	  á	  hárréttum	  tímapunkti	  því	  það	  er	  svo	  oft	  

þegar	   maður	   er	   í	   fimleikum	   þá	   hættir	   maður	   að	   stækka	   af	   því	   að	  

þetta	  verður	  of	  mikið,	  en	  ég	  hætti	  sirka	  10-‐11	  ára	  í	  fimleikum,	  fótbolti	  

var	  alltaf	  númer	  eitt	  og	  fimleikar	  svona	  til	  hliðar.	  

	  

Margrét	   Lára	  æfði	   ásamt	   fótboltanum	   samkvæmisdans,	   handbolta	  og	   frjálsar	   íþróttir	  

og	  aðspurð	  um	  hvort	  hún	  telji	  að	  þessi	  fjölbreytti	  íþróttabakgrunnur	  eigi	  einhvern	  þátt	  í	  

árangri	  hennar	  í	  fótboltanum	  í	  dag	  sagði	  hún:	  

	  

Margrét	  Lára:	   já	  klárlega,	  það	  hefur	  án	  efa	  aukið	  samhæfingu	  mína,	  

styrk,	  hraða	  og	  fleiri	  líkamlega	  þætti.	  

Þó	   að	   Þórarinn	   hafi	   samhliða	   fótboltanum	   stundað	   handbolta,	   sund,	   körfubolta	   og	  

frjálsar	  þá	  hefði	  hann	  viljað	  stundað	  fimleika	   líka	  af	  ýmsum	  ástæðum	  sem	  hann	  telur	  

að	  hefði	  nýst	  honum	  vel	  í	  fótboltanum:	  	  

	  

ég	   hefði	   nú	   kannski	   viljað	   að	   pabbi	   hefði	   hent	  manni	   í	   fimleika,	   þá	  

hefði	   maður	   kannski	   verið	   aðeins	   liðugri…	   já	   ég	   hefði	   vilja	   fara	   í	  

fimleika,	  allavega	  svona	  þegar	  maður	  var	  hvað	  yngstur,	  fá	  smá	  grunn	  

í	  því…	  það	  hjálpar	  bara	  í	  svo	  mörgu,	  liðleika	  og	  allt	  það	  og	  fyrirbyggja	  

meiðsli	  og	  líka	  bara	  styrktaræfingar	  í	  mörgu	  sem	  maður	  kannski	  gerir	  

ekki	  mikið	  af	  í	  fótbolta.	  
	  

Þessi	   svör	   eru	   í	   takt	   við	   niðurstöður	   rannsóknar	   á	   íslensku	   afreksfólki.	   Ríflega	   80%	  

þátttakenda	   í	   þeirri	   rannsókn	  æfðu	   aðrar	   íþróttagreinar	  með	   þeirri	   íþróttagrein	   sem	  

þau	   sköruðu	   fram	   úr	   (Viðar	   Halldórsson	   o.fl.,	   2012).	   Einnig	   hafa	   erlendar	   rannsóknir	  

varpað	  ljósi	  á	  það	  að	  fjölbreyttur	  íþróttabakgrunnur	  á	  unga	  aldri	  sé	  líklegri	  til	  árangurs	  í	  

mörgum	  í	  þróttagreinum	  (Rúnar	  Vilhjálmsson,	  2006).	  

	  	  	  	  	  	  	  	  	  	  Eftir	  lestur	  þess	  efnis	  að	  frjáls	  leikur	  á	  yngri	  árum	  gæti	  átt	  þátt	  í	  árangri	  íslenskra	  

afreksíþróttamanna	   (Halldorsson,	   Thorlindsson	  og	   Katovich,	   2014)	   voru	   þátttakendur	  

spurðir	  um	  hvort	  slíkar	  óskipulagðar	  íþróttir	  hefðu	  verið	  hluti	  af	  æsku	  þeirra:	  	  	  

	  	  

Fanndís:	   já	  en	  aldrei	   í	   fótbolta,	  ég	  var	  úti	  að	  hjóla,	  á	  hjólabretti	  og	   í	  

eltingaleik	   í	   	   kirkjugarðinum	   í	  Vestmannaeyjum,	  en	  ég	   fór	   sáralítið	   í	  

fótbolta,	  eiginlega	  bara	  nánast	  aldrei,	  kannski	  stundum	  í	  frímínútum	  

en	  þá	  var	  ég	  bara	  aðallega	  að	  skvísast	  með	  strákunum.	  

	  

Þórarinn:	   Já	   alltaf,	   eiginlega	   bara	   alla	   daga,	   ef	   maður	   var	   ekki	  

fótbolta	   þá	   var	   maður	   í	   einhverjum	   götuleikjum	   með	   einhverjum	  

krökkum.	  

Björk:	  Já	  ég	  man	  að	  við	  vorum	  altaf	  úti	  i	  leikjum	  þegar	  við	  bjuggum	  i	  

Noregi	   og	   ef	   ekki,	   þá	   var	   ég	   að	   gera	   nýjar	   kúnstir	   i	   rólunum	   eða	   i	  

trjánum.	  	  

	  

Margrét:	   Já	   ég	   var	   mjög	   mikið	   í	   leikjum	   og	   þá	   aðallega	   með	  

krökkunum	  í	  hverfinu.	  Við	  fórum	  ansi	  oft	  í	  leiki	  eins	  og	  Fallin	  spýta	  og	  

Yfir.	  

 

Viðmælendurnir	  höfðu	  allir	   stundað	  frjálsan	   leik	  á	  unga	  aldri	  og	  sögðu	  frá	  því	  að	  þau	  

hefðu	  eytt	  töluverðum	  tíma	  af	  sinni	  í	  æsku	  úti	  í	  leikjum.	  Öll	  	  minnast	  þau	  þessa	  tíma	  af	  

gleði	  og	   skemmtun.	  Þar	   sem	  þátttakendur	  þessarar	   rannsóknar	  hafa	  allir	  náð	  góðum	  

árangri	   þá	   eru	   frásagnirnar	   í	   takt	   við	   niðurstöður	   rannsóknar	   á	   íslenskum	  

afreksmönnum	   þar	   sem	   fram	   kemur	   að	   frjáls	   leikur	   á	   unga	   aldri	   stuðlar	   að	   innri	  

hvatningu,	  aukinni	  leikfærni,	  flæði,	  krafti	  og	  reynslu.	  Þessir	  eiginleikar	  eru	  mikilvægir	  í	  

þróun	  afreksíþróttafólks	  og	  þá	  sérstaklega	  snemma	  á	  ferlinum	  (Halldorsson	  o.fl.,	  2014).	  

Þátttakendur	   mínir	   voru	   aldrei	   undir	   pressu	   frá	   foreldrum	   sínum	   um	   að	   verða	  

atvinnumenn	  og	  máttu	  stunda	  eins	  margar	   íþróttir	  og	  þau	  vildu,	  hvort	   sem	  það	  voru	  

skipulagðar	  eða	  óskipulagðar	  íþróttir.	  Þeir	  eiga	  það	  sameiginlegt	  að	  hafa	  öll	  náð	  góðum	  

árangri	  og	  spilað	  sem	  atvinnumenn.	  

	  

5.2	  Fórn	  

Viðmælendur	  mínir	  voru	  á	  einu	  máli	  um	  að	  foreldrar	  þeirra	  ættu	  mikinn	  þátt	  í	  árangri	  

þeirra	  og	  þeir	   hefðu	   fórnað	   ýmsu	   í	   gegnum	   tíðina,	   svosem	   fríum	  og	   ferðalögum	  eða	  

skipulagt	   slíkt	   í	   útfrá	   kappleikjum	   og	   mótum.	   Margrét	   Lára	   sagði	   foreldra	   sína	   hafa	  

skipulagt	  sumarfrí	  fjölskyldunnar	  með	  hliðsjón	  af	  leikjum	  og	  mótum	  systkinanna	  og	  að	  

líf	  foreldra	  hennar	  hafi	  algjörlega	  snúist	  um	  íþróttiðkun	  barna	  sinna	  á	  sumrin.	  Fanndís	  

tekur	  í	  sama	  streng:	  	  

	  

Já	  eins	  og	  mamma	  og	  pabbi	  sögðu;	  Fanndís	  er	  að	  fara	  keppa	  þarna,	  

þá	   förum	   við	   frekar	   helgina	   eftir	   og	   ef	   ég	   var	   að	   fara	   keppa	   fyrir	  

norðan	  var	  kannski	  farið	  norður	  sömu	  helgi,	  þá	  var	  gerð	  svona	  ferð	  úr	  

því	  af	  því	  að	  ég	  var	  hvort	  eð	  er	  að	  fara	  þangað.	  Og	  ég	  hef	  til	  dæmis	  

tvisvar	   farið	  á	  EM	  og	  þá	  komu	  þau	   í	  bæði	  skiptin	  þangað	  en	  þá	  var	  

það	  svona,	  keyrum	  um	  Svíþjóð	  því	  Fanndís	  er	  að	  keppa,	  þá	  getum	  við	  

skoðað	  Svíþjóð	  í	  leiðinni.	  

	  

Fanndís	   talar	   einnig	   um	   hvað	   systkini	   hennar	   hafi	   þurft	   að	   færa	   miklar	   fórnir	   fyrir	  

fótboltaiðkun	  hennar:	  

	   	  

Já	  þetta	  hefur	  örugglega	  stundum	  verið	  ógeðslega	  pirrandi…	  eins	  og	  

við	   höfum	   til	   dæmis	   aldrei	   getað	   farið	   í	   ferðalög	   á	   sumrin,	   þótt	   að	  

systkinum	   mínum	   hefði	   geðveikt	   langað	   að	   fara	   til	   Spánar	   en	   þá	  

komst	  ég	  ekki	  með	  og	  þá	  fór	  bara	  enginn…	  eða	  þá	  bara	  að	  mamma	  

og	  Nína	   fóru	  saman	  og	  svo	   fóru	  kannski	  pabbi	  og	  Frans	  saman	  út	  á	  

fótboltaleik…	  þetta	  var	  svolítið	  svona,	  eins	  þegar	  við	  vorum	  að	  fara	  í	  

útilegu	  og	  hún	  var	  stytt	  um	  einn	  dag	  því	  þurfti	  að	  fara	  keppa	  þannig	  

að	   þetta	   hefur	   örugglega	   stundum	   verið	   pirrandi	   þótt	   þau	   hafi	  

kannski	  ekki	  beint	  tekið	  eftir	  því	  þá.	  

	  
Samkvæmt	   lýsingu	   Fanndísar	   hefur	   fótboltaiðkun	   hennar	   haft	   töluverð	   áhrif	   á	   líf	   og	  

skipulag	   annarra	   fjölskyldumeðlima.	   Það	   sýnir	   að	   fjölskyldur	   þurfa	   að	   haga	   sínum	  

frítíma	   eftir	   íþróttaþátttöku	   barna	   sinna	   og	   líf	   fjölskyldunnar	   er	   mótað	   eftir	  

íþróttaþátttöku	   barnanna.	   Þetta	   hefur	   jafnframt	   í	   för	   með	   sér	   talsverð	   áhrif	   á	   líf	  

systkina	  og	  foreldrar	  átta	  sig	  stundum	  ekki	  á	  þeirri	  fórn	  sem	  hin	  börnin	  þurfa	  að	  færa	  

vegna	  þessa	  (Kay,	  2000).	  	  

	  	  	  	  	  	  	  	  	  	  Björk	   lýsir	  töluverðri	  fórn	  sem	  bæði	  foreldrar	  hennar	  og	  systkyni	  þurftu	  að	  færa	  

svo	  hún	  gæti	  stundað	  æfingar	  á	  höfuðborgarsvæðinu.	  Björk	  er	  frá	  Akureyri	  og	  þurfti	  að	  

flytja	  suður	  til	  þess	  að	  geta	  æft	  við	  bestu	  mögulegu	  aðstæður:	  

mamma	  bjó	  með	  mér	   i	   fellihýsi	   í	  Reykjavík	  tvær	  vikur	   í	  mánuði	   í	  eitt	  

ár,	  svo	  að	  ég	  gæti	  æft	  við	  betri	  aðstæður.	  Er	  endalaust	  þakklát	   fyrir	  

stuðninginn	  sem	  ég	  fékk	  og	  fæ	  ennþá.	  

	  

Svo	  bætti	  hún	  við:	  	  

	  

Fjölskyldan	   flytur	   suður	   með	   mér	   þegar	   ég	   er	   15	   ára	   vegna	  

fimleikaiðkunar	  minnar.	  Man	  hvað	  ég	  spurði	  þau	  oft	  hvort	  þau	  væru	  

alveg	  viss.	  En	  þau	  vildu	  öll	  gera	  þetta	  fyrir	  mig	  	  Litla	  systir	  mín	  fær	  svo	  

bestu	  þjálfun	  frá	  unga	  aldri	  og	  hefur	  það	  haft	  mikil	  áhrif	  á	  hana	  og	  er	  

hún	   mjög	   öflug	   fimleikakona	   i	   dag.	   	   Mamma	   og	   pabbi	   þurftu	   að	  

skipta	  um	  vinnustað	  en	  vinna	  þó	  ennþá	  hjá	  sama	  fyrirtæki	  þegar	  við	  

komum	  suður…	  þau	  vildu	  gera	  allt	  sem	  þau	  gátu	  til	  að	  hjálpa	  mér	  að	  

ná	  mínum	  markmiðum…	  og	   systkini	  mín	   hafa	   þurft	   að	   þola	  margar	  

flutningar	  og	  byrja	  i	  nýjum	  skólum	  og	  fara	  frá	  gömlum	  vinum.	  	  

	  

Þessar	   lýsingar	   sýna	   þær	   fórnir	   og	   breytingar	   á	   búsetuhögum	   Bjarkar	   og	   fjölskyldu	  

hennar	  svo	  hún	  gæti	  æft	  við	  bestu	  mögulegu	  aðstæður	  sem	  í	  boði	  voru	  á	  Íslandi	  að	  

hennar	   mati.	   Þetta	   styður	   áður	   nefnda	   lýsingu	   Kay	   (2000),	   þar	   sem	   sagt	   er	   að	  

fjölskyldan	  þurfi	  að	  færa	  miklar	  fórnir	  til	  þess	  að	  einstaklingarnir	  geti	  æft	  og	  keppt	  við	  

betri	  aðstæður	  sem	  líklegri	  er	  til	  árangurs.	  

	  

5.3	  Áþreifanlegur	  stuðningur	  

Eins	   og	   fram	   hefur	   komið	   er	   áþreifanlegur	   stuðningur	   er	   bein	   aðstoð	   við	  

íþróttaþátttöku	   barna,	   svo	   sem	   fjárhagslegur	   stuðningur	   eins	   og	   kaup	   á	   útbúnaði,	  

keyrsla	  á	  æfingar	  eða	  mót	  og	  æfingagjöld	  (Beets	  o.fl.,2010).	  

	  	  	  	  	  	  	  	  	  	  Það	   getur	   fylgt	   því	   mikill	   kostnaður	   að	   eiga	   barn	   í	   íþróttum	   og	   enn	   meiri	  

kostnaður	   getur	   hlotist	   af	   íþróttaþátttöku	   barna	   ef	   fólk	   er	   með	   fleiri	   en	   eitt	   barn	   á	  

framfæri	   í	   íþróttum.	   Flestir	   viðmælendur	   mínir	   voru	   þakklátir	   foreldrum	   sínum	   fyrir	  



  

26 

þann	  fjárhagslega	  stuðning	  sem	  þau	  hafa	  fengið	  í	  gegnum	  árin.	  Þórarinn	  var	  ekki	  í	  vafa	  

um	  að	  foreldrar	  hans	  hafi	  eytt	  miklum	  fjárhæðum	  í	  íþróttaþátttöku	  hans:	  	  

	  

já	   pottþétt…	  miðað	   við	   öll	   þessi	   ferðalög	  og	   svona…	  maður	   safnaði	  

kannski	  fyrir	  einhverjum	  hluta,	  en	  þau	  enduðu	  kannski	  með	  að	  borga	  

einhvern	   brúsa.	   Það	   hefur	   verið	   eins	   og	   gengur	   og	   gerist,	   borga	  

einhver	   æfingagjöld	   og	   svo	   aukakostnaður	   með	   að	   fara	   í	   ferðalög,	  

fyrir	  vestmanneyinga	  sérstaklega…	  ég	  held	  að	  þetta	  hafi	  verið	  einhver	  

pakki	  en	  þau	  gerðu	  það	  með	  glöðu	  geði	  held	  ég.	  

	  

Fanndís	  tekur	  í	  sama	  streng:	  

	  

Já	  ég	  held	  það…	  og	  svo	  hafa	  þau	  fórnað	  öðru	  líka…	  eins	  og	  þegar	  ég	  

var	  að	  keppa	  þá	  var	  keyrt	  út	  um	  allt	  land	  til	  að	  elta	  mann	  til	  að	  koma	  

horfa	  á	  og	  svo	  kostar	  inn	  á	  alla	  leiki	  núna.	  

 

Þetta	  er	  í	  takt	  við	  það	  sem	  fram	  kemur	  í	  rannsókn	  Beets	  og	  félaga	  (2010)	  þar	  sem	  fram	  

kemur	  að	  kostnaður	  við	  íþróttaiðkun	  geti	  verið	  hár	  og	  mikilvægt	  er	  að	  foreldrar	  styðji	  

fjárhagslega	  við	  börnin	  sín,	  þar	  sem	  það	  eykur	   líkurnar	  á	   íþróttaþátttöku	  barna.	  Björk	  

segir	  frá	  því	  að	  kostnaður	  fyrir	  foreldra	  hennar	  vegna	  fimleikaiðkunarinnar	  hafi	  aukist	  

til	  muna	  eftir	  að	  hún	  varð	  14	  ára.	  Þá	  hafi	  hún	  farið	  mun	  oftar	  í	  keppnis-‐	  og	  æfingaferðir	  

til	  Reykjavíkur	  og	  erlendis.	  Kostnaður	  við	   íþróttaþátttöku	  barna	  er	   líklegur	   til	  þess	  að	  

tvöfaldast	  þegar	  þau	  ná	  14	  ára	  aldri	  (Kay,	  2000).	  

	  	  	  	  	  	  	  	  	  	  Fanndís	  kveðst	  alltaf	  hafa	  séð	  um	  að	  koma	  sér	  sjálf	  á	  æfingar	  og	  annað	  þegar	  hún	  

bjó	  í	  Vestmannaeyjum	  enda	  stuttar	  vegalengdir,	  en	  það	  hafi	  breyst	  til	  muna	  þegar	  hún	  

flutti	  á	  höfuðborgarsvæðið.	  Hún	  flutti	  til	  Hafnafjarðar	  en	  fór	  að	  æfa	  með	  Breiðablik	  á	  

vegum	   Íþróttaakedemíunnar.	   Þrisvar	   sinnum	   í	   viku	   voru	   æfingar	   klukkan	   sex	   á	  

morgnana,	   fyrir	   áætlunartíma	   strætó.	   Það	   segir	   sig	   sjálft	   að	   15	   ára	   stúlka	   sem	   bjó	   í	  

Hafnafirði	   gat	   ekki	   komið	   sér	   sjálf	   á	   æfingar	   í	   Kópavogi	   og	   þetta	   þýddi	   aukinn	  

fórnarkostnað	  fyrir	  foreldra	  hennar.	  

Fanndís:	   Í	   Eyjum	  var	  mér	  aldrei	   skutlað	  á	  æfingar,	   ég	   fór	  bara	   sjálf,	  

við	   vorum	   náttúrulega	   allar	   vinkonurnar	   í	   fótbolta,	   það	   var	   labbað	  

eða	  farið	  á	  hlaupahjóli	  eða	  eitthvað…	  en	  þegar	  ég	  bjó	  í	  Reykjavík	  þá	  

var	  mér	   skutlað	  klukkan	   sex	  á	  morgnana	  og	   seinni	  partinn.	   Ég	   var	   í	  

afreksskóla	   Breiðabliks	   þrisvar	   í	   viku.	   Ég	   var	   náttúrulega	   ekki	   með	  

bílpróf	   þarna	   því	   þetta	   var	   í	   9.	   og	   10.bekk	   og	   fyrsta	   árið	   í	  

framhaldsskóla	  en	  ég	  tók	  aldrei	  strætó,	  eða	  ég	  tók	  einu	  sinni	  strætó	  

og	  endaði	  uppí	  Grafarvogi	  og	  mamma	  kom	  að	  sækja	  mig	  þangað.	  

	  

Hún	  bætti	  svo	  við:	  

	  

Sko,	  þetta	  var	  yfirleitt	  þannig	  að	  pabbi	  skutlaði	  mér	  og	  svo	  fór	  hann	  í	  

vinnuna.	  Hann	   var	   að	   vinna	   í	   Keflavík	   og	  mamma	   sótti	  mig…	   Frans	  

bróðir	  var	  líka	  duglegur	  að	  skutla	  mér,	  hann	  var	  mjög	  góður	  við	  mig,	  

hann	  átti	  alla	  þessa	  fínu	  bíla	  og	  fannst	  þetta	  örugglega	  geðveikt.	  En	  

svo	  fékk	  ég	  bílpróf	  17	  og	  þá	  fékk	  ég	  strax	  bíl,	  bara	  gjörðu	  svo	  vel…	  eða	  

þau	  aðstoðuðu	  mig	  við	  að	  kaupa	  bíl,	  pabbi	  keypti	  hann	  og	  ég	  borgaði	  

fyrir	   hann	   á	  mánuði	   þangað	   til	   ég	   eignaðist	   hann,	   en	   þau	   borguðu	  

tryggingar	  og	  ég	  bensínið.	  

	  

Af	   þessari	   frásögn	   að	   dæma	  má	   leiða	   að	   því	   líkum	   að	   hlutverk	   foreldra	   getur	   verið	  

töluvert	   meira	   á	   höfuðborgarsvæðinu	   þar	   sem	   vegalengdir	   eru	   almennt	   lengri	   en	   á	  

landsbyggðinni.	   Þannig	  þurfa	   foreldrar	   að	   leggja	   ýmislegt	   á	   sig	   eins	  og	  mikla	   keyrslu,	  

jafnvel	  eldsnemma	  á	  morgnana	   (sbr.	  Kay,	  2000).	  Hins	  vegar	  getur	  kostnaður	   foreldra	  

barna	  á	  landsbyggðinni	  orðið	  hærri	  ef	  þau	  ætla	  að	  fylgja	  börnum	  sínum	  í	  keppnisferðir.	  

Fjölskyldan	   þarf	   með	   ýmsum	   hætti	   að	   styðja	   einstaklinginn	   í	   þróun	   hans	   að	  

afreksíþróttamannskju.	  

Viðmælendurnir	  greindu	  frá	  því	  að	  foreldrar	  þeirra	  hafi	  sýnt	  íþróttaiðkun	  sinni	  mikinn	  

áhuga	  og	  að	  þeir	  hafi	   fórnað	  ýmsu	  til	  að	  mæta	  á	   leiki	  og	  mót	   (sbr.	  Beets	  o.fl.,	  2010).	  

Einnig	  greindu	  þrír	  af	  fjórum	  viðmælendum	  frá	  því	  að	  foreldrar	  þeirra	  hefðu	  verið	  virkir	  

í	   íþróttafélögum	  þeirra	  með	   því	   að	   sitja	   í	   stjórnum	   íþróttafélaganna	   (sbr.	   Beets	   o.fl.,	  

2010).	   Í	   þeirri	   vinnu	   felst	  meðal	   annars	   að	   sjá	   um	   fjáraflanir,	   skipuleggja	   ferðalög	  og	  

keppnir.	  

	  

5.4	  Óáþreifanlegur	  stuðningur	  

Stuðningur	   foreldra	   er	   einn	   helsti	   hvatinn	   til	   íþróttaþátttöku	   barna	   og	   ungmenna	  

(Jowett	  og	  Cramer,	  2010;	  Kanters	  o.fl.,	  2008).	  Það	  getur	  verið	  fín	  lína	  á	  milli	  stuðnings	  

og	  pressu	  og	  það	  er	  mikilvægt	  að	   foreldrar	  átti	   sig	  á	  því	  þar	   sem	  pressa	  um	  árangur	  

getur	  leitt	  til	  neikvæðrar	  upplifunar	  og	  brottfalls	  í	  íþróttum	  (Kanters	  o.fl.,	  2008).	  Enginn	  

viðmælenda	  minna	  upplifði	  pressu	   frá	   foreldrum	  sínum,	  aðeins	   stuðning,	  enda	  eykur	  

stuðningur	  foreldra	  líkurnar	  á	  árangri	  í	  stað	  pressu	  (Viðar	  o.fl.,	  2012).	  

	  	  	  	  	  	  	  	  	  	  Það	   var	   áberandi	   í	   gegnum	   öll	   viðtölin	   hvað	   stuðningur	   foreldra	   skipti	  

viðmælendurna	   miklu	   máli.	   Björk	   og	   Þórarinn	   töluðu	   t.d.	   um	   það	   hvað	   stuðningur	  

foreldranna	   skiptu	   þau	   miklu	   máli	   þegar	   illa	   gekk.	   Þá	   töldu	   allir	   viðmælendurnir	  

stuðning	  og	  áhuga	  foreldra	  sinna	  skipta	  mestu	  máli	  í	  árangri	  þeirra:	  

	  

Björk:	  Þau	  sáu	  til	  þess	  að	  þegar	  það	  komu	  erfiðir	  dagar	  og	  allt	  gekk	  

ekki	   eins	   og	   ég	   vildi	   að	   það	   væri	   ekki	   i	   boði	   að	   gefast	   upp	   og	   að	  

maður	  ætti	  að	  klára	  það	  sem	  maður	  byrjaði	  á	  og	  minntu	  mig	  á	  góðu	  

dagana	   og	   sögðu	  mér	   að	   ég	   gæti	   tekist	   á	   við	   verkefnið	   og	   að	   þau	  

hefðu	  fulla	  trú	  á	  mér.	  

	  

Þórarinn:	  að	  sýna	  áhuga	  á	  því	  sem	  þú	  ert	  að	  gera,	  sama	  þótt	  það	  sé	  

ekkert	   ýktur	  áhugi	  hjá	  þeim	  að	  ég	  þarf	  að	  gera	  þetta	  og	  þetta…	  að	  

vera	   tilbúin	   að	   tala	   við	  mig	   ef	   ég	   þarf	   að	   tala	   um	   eitthvað	   sem	   að	  

kannski	  var	  að	  hjá	  manni,	  gekk	  illa	  á	  æfingu	  eða	  eitthvað…	  maður	  gat	  

komið	  og	  sagt	  ég	  var	  pirraður	  á	  þessu	  og	  þessu,	  ég	  gat	  alltaf	  leitað	  til	  

þeirra	  með	  ráðleggingar…	  áhuginn	  var	  það	  mikilvægasta,	  þau	  sýndu	  

mér	  áhuga	  og	  voru	  alltaf	  mjög	  jákvæð	  í	  minn	  garð.	  

 

Fanndís:	  það	  að	  hafa	  komið	  mér	  frá	  A	  til	  B	  alltaf	  og	  koma	  og	  horfa	  á	  

og	  sýna	  áhuga	  á	  því	  sem	  ég	  var	  að	  gera.	  

 

Margrét	   Lára:	   Að	   vera	   til	   staðar…	   ekki	   hafa	   skoðanir	   á	   öllu,	   heldur	  

koma	  á	  leikina	  og	  styðja	  okkur	  stelpurnar,	  það	  skiptir	  öllu	  máli…	  þau	  

sýndu	  áhuga	  á	  því	  sem	  ég	  var	  að	  gera.	  	  

	  

Af	   þessu	   að	   dæma	   skiptir	   stuðningur	   og	   áhugi	   foreldra	   skiptir	  miklu	  máli	   (sbr.	   Beets	  

o.fl.,	  2010;	   Jowett	  og	  Cramer,	  2010;	  Kanters	  o.fl.,	  2008).	  Andlegur	  og	   tilfinningalegur	  

stuðningur	  foreldra	  eins	  og	  viðmælendur	  lýsa	  hér	  að	  ofan	  er	  mikilvægur	  þar	  sem	  hann	  

eykur	   líkurnar	   á	   áframhaldandi	   íþróttaþátttöku	   (Beets	   o.fl.,	   2010).	   Íþróttaþátttaka	   er	  

þannig	  grundvöllur	  fyrir	  því	  að	  árangur	  náist	  í	  íþróttum.	  

	  

Að	   lokum	   voru	   viðmælendurnir	   spurðir	   hvað	   væri	   sem	   þeir	   myndu	   helst	   huga	   að	  

varðandi	  íþróttaiðkun	  sinna	  barna	  og	  hvað	  myndi	  skipta	  þau	  mestu	  máli	  sem	  foreldrar:	  

	  

Margrét	   Lára:	   ég	   myndi	   passa	   upp	   á	   álagið…	   þegar	   ég	   var	   yngri	  

spilaði	  ég	  með	  mörgum	  flokkum	  í	  mörgum	  íþróttum	  enda	  er	  ég	  búin	  

að	  eiga	  við	  meiðsli	  að	  stríða	  undanfarin	  7	  ár.	  Meiðsli	   sem	  er	  óbeint	  

hægt	  að	  rekja	  til	  mikils	  álags…	  og	  ég	  myndi	  alltaf	  leyfa	  barninu	  mínu	  

að	  velja	  þá	  íþrótt	  sem	  að	  það	  vill	  stunda.	  Í	  íþróttum	  er	  fyrst	  og	  fremst	  

að	  finna	  frábært	  forvarnarstarf	  og	  heilbrigt	  umhverfi	  til	  að	  alast	  upp	  

í.	  Þetta	  er	  umhverfi	  sem	  við	  eigum	  að	  vilja	  að	  börnin	  okkar	  kynnist	  og	  

verði	  sem	  lengst	  í.	  

Þórarinn:	  Það	  skiptir	  mestu	  máli	  leyfa	  því	  bara	  að	  ráða	  því	  langar	  að	  

gera,	   eins	   og	   ég	   sjálfur	   myndi	   pottþétt	   henda	   barninu	   í	   fótbolta,	  

maður	  myndi	  pottþétt	  gera	  það	  og	  handbolta	  en…	  ef	  að	  það	  er	  bara	  

þannig	  að	  það	  hefur	  engan	  áhuga	  leyfiru	  því	  bara	  að	  hætta	  og	  gera	  

það	  sem	  það	  vill.	  

	  

Fanndís:	  Að	  barnið	  finni	  sér	  eitthvað	  sem	  því	  finnst	  skemmtilegt	  ekki	  

endilega	  það	  sem	  mér	  finnst	  skemmtilegt.	  

	  

Björk:	  Að	  barnið	  mitt	  fái	  að	  velja	  sjálft	  það	  sem	  það	  vill	  æfa	  og	  styðja	  

það	  á	  sem	  bestan	  hátt.	  Ég	  trúi	  á	  að	  maður	  eigi	  ekki	  að	  pressa	  of	  mikð	  

á	  þau	  heldur	  frekar	  að	  hlusta	  meira	  og	  vera	  til	  staðar.	  

	  

Þessi	  viðhorf	  viðmælendanna	  eru	   í	  samræmi	  við	  heimildir	  um	  mikilvægi	  þess	  að	  börn	  

hafi	  möguleika	  á	  að	  velja	  eigið	  áhugasvið	  í	  lífinu	  sem	  og	  að	  hafa	  möguleika	  á	  að	  velja	  úr	  

fjölbreyttum	  íþróttagreinum.	  Rannsóknir	  hafa	  sýnt	  að	  börn	  njóta	  sín	  betur	  í	  íþróttum	  ef	  

þau	  eru	  hvött	  til	  þess	  að	  prófa	  sig	  áfram	  og	  finna	  þá	  íþrótt	  sem	  hentar	  þeim,	  heldur	  en	  

ef	   þau	   eru	   þvinguð	   til	   þess	   að	   keppa	   og	   sigra	   (Allender,	   Cowburn	   og	   Foster,	   2006).	  

Einnig	  eru	  þessar	  hugmyndir	  viðmælandanna	   í	   takt	  við	  kenningu	  Bordieu	  um	  habitus	  

og	   félagslegar	   rætur	   (Guðbjörg	   Vilhjálmsdóttir,	   2005),	   þeir	   vilja	   allir	   að	   börnin	   sín	  

upplifi	  það	  sama	  og	  þau	  upplifðu.	  

	  	  	  	  	  	  	  	  	  	  Viðmælendur	  mínir	  fengu	  t.a.m.	  allir	  að	  feta	  sína	  eigin	  braut	  eftir	  áhugasviði	  sínu,	  

án	   þessa	   að	   vera	   undir	   pressu	   frá	   foreldrum	   sínum	   um	   að	   æfa	   einhverja	   ákveðna	  

íþróttagrein	  eða	  verða	  atvinnumenn.	  Flestir	  viðmælendur	  nefndu	  að	  það	  skipti	  foreldra	  

þeirra	   mestu	   máli	   að	   þau	   væru	   í	   íþróttum	   ánægjunnar	   vegna.	   Þeir	   voru	   jafnfram	  

sammála	   því	   að	   þeir	   myndu	   leggja	   upp	   úr	   því	   að	   börnin	   þeirra	   myndu	   velja	   sér	  

íþróttagrein	  sem	  þau	  myndu	  njóta	  þess	  að	  stunda.	  

Umræða	  

Þegar	   rýnt	  er	   í	   niðurstöður	  þessarar	   rannsóknar	  benda	  þær	   til	   þess	   að	   foreldrar	   spili	  

mikilvægt	   hlutverk	   í	   íþróttaiðkun	   barna	   sinna	   og	   í	   þróun	   þeirra	   að	  

afreksíþróttamanneskju	   (sbr.	   Kay,	   2000).	   Foreldrar	   virðast	   hafa	   áhrif	   á	   hvaða	  

íþróttagreina	   börnin	   þeirra	   velja	   sér	   er	   í	   samræmi	   við	   lærða	   hegðun	   úr	   félagslegum	  

aðstæðum	   samanber	   virknikenninguna	   (Crossley,	   2001;	   Guðbjörg	   Vilhjálmsdóttir,	  

2005).	   Allir	   viðmælendurnir	   stunduðu	   allir	   á	   einhverjum	   tímapunkti	   þá	   íþróttagrein	  

sem	   annað	   hvort	   foreldrið	   þeirra	   stundaði	   og	   þrír	   viðmælenda	   gerðu	   þá	   íþrótt	   að	  

atvinnu.	  Þá	  áttu	  tveir	  viðmælendanna	  foreldra	  sem	  náðu	  langt	   í	   fótbolta	  og	  þeir	  hinir	  

sömu	  lögðu	  fótboltann	  fyrir	  sig	  með	  góðum	  árangri.	  Þetta	  sýnir	  hvað	  félagslegar	  rætur	  

geta	   verið	   sterkar	   og	   rennir	   stoðum	   undir	   kenningu	   Bordieu	   um	   habitus	   (Crossley,	  

2001).	  

	  	  	  	  	  	  	  	  	  	  Helstu	  niðurstöður	  benda	  til	  þess	  að	  stuðningur	  foreldra	  sé	  einna	  mikilvægastur	  

fyrir	  íþróttaþátttöku	  og	  árangur	  (sbr.	  Beets	  o.fl,	  2010;	  Kay,	  2000).	  Stuðningurinn	  getur	  

líkt	   og	   fram	   hefur	   komið	   verið	   áþreifanlegur	   og	   óáþreifanlegur.	   Með	   áþreifanlegum	  

stuðningi	  er	  meðal	  annars	  átt	  við	  beina	  astoð	  eins	  og	  fjárhagsleg	  útgjöld	  vegna	  kaupa	  á	  

útbúnað,	   æfingagjöld	   ásamt	   því	   að	   horfa	   á	   æfingar	   eða	   mót.	   Þessi	   stuðningur	   er	  

mikilvægur	  vegna	  þess	  að	  skortur	  á	  útbúnaði	  er	  oft	  talin	  vera	  ein	  helsta	  ástæða	  þess	  að	  

börn	   og	   ungmenni	   taki	   síður	   þátt	   í	   skipulögðum	   íþróttum	   (Beets	   o.fl.,	   2010).	  

Viðmælendur	  mínir	   fengu	   öll	   þennan	   stuðning	   og	   töldu	   hann	   afar	  mikilvægan	   og	   þá	  

sérstaklega	  þann	  stuðning	  að	  foreldrar	  þeirra	  sýndu	  þeim	  þann	  áhuga	  að	  mæta	  á	  leiki	  

og	  mót	  hjá	  þeim	  (sbr.	  Beets	  o.fl.,	  2010).	  Hvað	  varðar	  óáþreifanlegan	  stuðning	   í	   formi	  

hvatningar	   og	   að	   vera	   til	   staðar	   greindu	   Þórarinn	   og	   Björk	   frá	   mikilvægi	   þess	   að	   fá	  

stuðning	   frá	   foreldrum	   sínum	   þegar	   illa	   gekk	   t.d.	   með	   hvatningu	   og	   uppbyggingu.	  

Margrét	  Lára	  og	  Fanndís	   töldu	  áhuga	   foreldra	  og	  mætingu	  á	   leiki	  einna	  mikilvægasta	  

stuðninginn	   (sbr.	  Beets	  o.fl.,	   2010).	   Fanndís	   talaði	   einnig	  um	  hvað	  það	  var	  mikilvægt	  

fyrir	  hana	  að	  foreldrar	  hennar	  keyrðu	  hana	  á	  æfingar	  vegna	  fjarlægðar	  frá	  æfingasvæði	  	  

(sbr.	  Beets	  o.fl.,	  2010),	  enda	  hefði	  hún	  ekki	  getað	  æft	   í	   afreksskóla	  Breiðabliks	  nema	  

með	  þeim	  stuðningi	  foreldra	  sinna.	  	  

	  	  	  	  	  	  	  	  	  Fórnarkostnaður	   fyrir	   fjölskylduna	  getur	  orðið	  mikill	   þegar	  markmiðin	  eru	  að	  ná	  

góðum	  árangri.	  Það	  getur	  krafist	  tíma	  að	  fylgja	  barninu	  sínu	  eftir	  í	  íþróttum,	  sérstaklega	  

eftir	  því	  sem	  börnin	  eldast.	  Jafnfram	  þurfa	  systkinin	  oft	  á	  tíðum	  að	  fylgja	  með	  og	  fórna	  

þannig	   eigin	   tíma.	   Fjölskyldan	   fórnar	   fríum	   eða	   skipuleggur	   frí	   í	   tengslum	   við	  

keppnisferðalög	   barna	   sinna	   (Kay,	   2000).	   Viðmælendurnir	   greindu	   flestir	   frá	   því	   að	  

systkini	   og	   sérstaklega	   foreldrar	   þeirra	   hefðu	   fórnað	   töluverðum	   tíma	   og	   mörgum	  

sumarfríum	   til	   að	   fylgja	   þeim	   eftir	   í	   keppnisferðalög.	   Þá	   greindi	   Björk	   frá	   miklum	  

fórnarkostnaði	   foreldra	   hennar	   og	   systkina.	  Móðir	   hennar	   bjó	  með	   henni	   í	   fellihýsi	   í	  

Reykjavík	  í	  heilt	  ár	  til	  þess	  að	  hún	  gæti	  æft	  við	  betri	  aðstæður	  heldur	  en	  voru	  í	  boði	   í	  

hennar	  heimabæ	  til	  þess	  ná	  þeim	  markmiðum	  sem	  hún	  setti	   sér	  um	  að	  verða	  betri	   í	  

fimleikum.	  Síðar	  fluttist	  svo	  öll	   fjölskylda	  hennar	  til	  Reykjavíkur	  frá	  Akureyri	  svo	  Björk	  

gæti	  náð	  markmiðum	  sínum.	  Það	  þýddi	  að	  foreldrar	  hennar	  þurftu	  skipta	  um	  vinnu	  og	  

systkini	  hennar	  fóru	  í	  nýjan	  skóla	  og	  urðu	  viðskila	  við	  vini	  sína.	  

	  	  	  	  	  	  	  	  	  	  Það	  eru	  margir	  þættir	  sem	  spila	   inn	  í	  það	  ferli	  að	  ná	  afburðarárangri	   í	   íþróttum.	  

Sumir	   foreldrar	   eiga	   sér	   þann	   draum	   að	   börn	   þeirra	   verði	   afreksmenn	   í	   íþróttum	  og	  

trúa	   því	   a	   sérhæfing	   á	   unga	   aldri	   sé	   leiðin	   til	   þess	   (Malina,	   2010),	   en	   enginn	  

viðmælandanna	  var	  undir	  slíkri	  pressu	  frá	  foreldrum	  sínum,	  heldur	  voru	  þeir	  hvattir	  til	  

þess	  að	  stunda	  fleiri	  en	  eina	  íþróttagrein,	  bæði	  skipulagðar	  og	  óskipulagðar.	  Rannsókn	  

sem	  gerð	  var	  á	   íslensku	  afreksíþróttafólki	   sýndi	   fram	  á	   jákvætt	   samband	  árangurs	  og	  

þess	   að	   eiga	   að	   baki	   fjölbreyttan	   íþróttabakgrunn	   (Viðar	   Halldórsson	   o.fl.,	   2012).	   Þá	  

sýndi	   önnur	   íslensk	   rannsókn	   fram	   á	   vægi	   óskipulagðra	   íþrótta	   eða	   frjáls	   leiks	   í	  

tengslum	   við	   árangur	   í	   íþróttum	   (Halldorsson	   o.fl.,	   2014).	   Niðurstöður	   þessarar	  

rannsóknar	  eru	  samhljóða	  þeim	  niðurstöðum	  þar	  sem	  allir	  viðmælendurnir	   stunduðu	  

fleiri	  en	  eina	  íþróttagrein	  í	  mörg	  ár	  ásamt	  því	  að	  hafa	  stundað	  óskipulagðar	  íþróttir	  af	  

kappi	  á	  sínum	  yngri	  árum.	  	  Fanndís	  taldi	  t.a.m.	  fimleikaiðkun	  á	  unga	  aldri	  vera	  lykilinn	  

að	   velgengni	   hennar	   í	   fótboltanum.	   Þá	   voru	   allir	   viðmælendur	   sammála	   því	   að	   hafa	  

fórnað	  ýmsu	  fyrir	  árangur	  sinn	  og	  hollusta	  þeirra	  við	  íþróttaferilinni	  eigi	  þar	  stóran	  þátt	  

(sbr.	  Viðar	  Halldórsson	  o.fl.,	  2012).	  

	  	  	  	  	  	  	  	  	  	  Viðmælendurnir	  greindu	  jafnframt	  frá	  því	  hvað	  þeim	  þótti	  ánægjulegt	  í	  íþróttum.	  

Rannsóknir	  sýna	  einmitt	  að	  þeir	  unglingar	  sem	  fá	  mikla	  hvatningu	  frá	  foreldrum	  sínum	  

eru	  að	  jafnaði	  líklegri	  til	  þess	  að	  finnast	  gaman	  í	  íþróttum,	  stunda	  þær	  og	  eru	  líklegri	  til	  

árangurs	  (Jowett	  og	  Cramer,	  2010;	  Viðar	  Halldórsson,	  2014;	  Þórólfur	  Þórlindsson	  o.fl.,	  

2000).	  

	  	  	  	  	  	  	  	  	  	  Niðurstöður	  þessarar	  rannsókna	  benda	  til	  þess	  að	  foreldrar	  eigi	  töluverðan	  þátt	  í	  

árangri	   barna	   sinna	   í	   íþróttum	   og	   stuðningur	   þeirra	   skipti	   miklu	  máli.	   En	   þó	   er	   ekki	  

hægt	  að	  alhæfa	  út	  frá	  þessum	  niðurstöðum	  þar	  sem	  aðeins	  er	  um	  fjóra	  einstaklinga	  að	  

ræða.	  Rannsóknin	  takmarkast	  við	  hversu	  fáir	  þátttakendur	  eru	  og	  að	  þeir	  ólust	  allir	  upp	  

á	  landsbyggðinni.	  Ætla	  má	  að	  niðurstöður	  hefðu	  verið	  aðrar	  ef	  tekin	  hefðu	  verið	  viðtöl	  

við	   einstaklinga	   sem	   ólust	   upp	   á	   höfuðborgarsvæðinu	   eða	   þá	   sem	   hættu	  

íþróttaþátttöku.	  

	  	  	  	  	  	  	  	  	  	  Næstu	   skref	   í	   rannsóknum	   á	   þessu	   sviði	   gætu	   verið	   að	   skoða	   upplifun	   fleiri	  

einstaklinga	  sem	  náð	  hafa	  árangri	  og	  bera	  þá	  saman	  við	  þá	  sem	  hættu	  íþróttaþátttöku	  

og	  hlutverk	  foreldra	  þeirra.	  Fróðlegt	  væri	  að	  sjá	  hvort	  stuðningur	  foreldra	  milli	  þessara	  

tveggja	  hópa	  sé	  mismundandi	  og	  hvort	  það	  sé	  ástæða	  brottfalls	  eða	  hvort	  aðrir	  þættir	  

hafi	   þar	   áhrif.	   Og	   í	   ljósi	   niðurstaðna	   í	   rannsókninni	   tel	   ég	   einnig	   áhugavert	   að	   bera	  

saman	  hlutverk	  foreldra	  barna	  sem	  búa	  annars	  vegar	  á	  landsbyggðinni	  og	  hins	  vegar	  á	  

höfuðborgarsvæðinu.	  

